Монгол Улсын Их Хурлын 2011 оны намрын ээлжит чуулганы Төрийн байгуулалтын байнгын хорооны 10 дугаар сарын 12-ны өдөр /Лхагва гариг/-ийн хуралдаан 10 цаг 35 минутад Төрийн ордны “А” танхимд эхлэв.

 


Байнгын хорооны дарга, Улсын Их Хурлын гишүүн Ж.Сүхбаатар ирц, хэлэлцэх асуудлын дарааллыг танилцуулж, хуралдааныг даргалав.

 

 
Хуралдаанд ирвэл зохих 21  гишүүнээс 17  гишүүн ирж, 80.9 хувийн ирцтэй байв. Үүнд:

 


Чөлөөтэй: Н.Алтанхуяг,  С.Ламбаа

Өвчтэй:      Д.Загджав

Тасалсан:     Н.Энхболд
Монгол Улсын 2011 оны төсвийн тухай хуульд өөрчлөлт оруулах тухай, Нийгмийн даатгалын сангийн  2011 оны төсвийн тухай хуульд нэмэлт, өөрчлөлт оруулах тухай, Хүний хөгжил сангийн  2011 оны төсвийн тухай хуульд нэмэлт, өөрчлөлт оруулах тухай, Улсын тэмдэгтийн хураамжаас чөлөөлөх тухай хуулийн төслүүд /Хоёр дахь хэлэлцүүлэг/

Хэлэлцэж буй асуудалтай холбогдуулан Сангийн сайд С.Баярцогт, мөн яамны Төсвийн бодлогын газрын ахлах мэргэжилтэн С.Мөнгөнцэцэг, Ерөнхийлөгчийн Тамгын газрын дарга Д.Баттулга,  Улсын Их Хурлын Тамгын газрын Ерөнхий нарийн бичгийн дарга Ц.Шаравдорж, Үндсэн хуулийн цэцийн  Тамгын газрын дарга Н.Дашням, Төрийн албаны зөвлөлийн дарга Д.Зүмбэрэллхам, Сонгуулийн ерөнхий хорооны дарга Н.Лувсанжав, Үндэсний аудитын газрын орлогч дарга Б.Батбаяр, Үндэсний олон нийтийн радио, телевизийн дарга М.Наранбаатар, Цагаатгах ажлыг удирдан зохион байгуулах комиссын дарга С.Лхагваринчин, Улсын Их Хурлын Төрийн байгуулалтын байнгын хорооны зөвлөх О.Тунгалаг, референт Д.Чагнаадорж нар байлцав.

Уг асуудлын талаар Улсын Их Хурлын гишүүн Э.Бат-Үүл, Н.Энхболд, Ж.Сүхбаатар, Ц.Батбаяр  нар  санал хэлэв. 

Ж.Сүхбаатар: 1.Улсын Их Хурлын гишүүд, Тамгын газар, Намын бүлгийн ажлын албанд зориулж 200 сая төгрөгийг хөрөнгө оруулалтын төсөвт нэмж тусгах гэсэн саналыг дэмжиж байгаа гишүүд гараа өргөнө үү. 

Зөвшөөрсөн
11

Татгалзсан
2

Бүгд 

13

Гишүүдийн олонхийн саналаар дэмжигдлээ.
2.Хөрөнгө оруулалтын зардлаас  50 сая төгрөгийг орон сууцны дэмжлэгт шилжүүлэх нь зүйтэй гэсэн саналыг дэмжиж байгаа гишүүд гараа өргөнө үү.

Зөвшөөрсөн
11

Татгалзсан
2

Бүгд 

13

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг Төсвийн зарлагын хяналтын дэд хороонд  хүргүүлэхээр болов. 
Уг асуудлыг 10 цаг 50 минутад хэлэлцэж дуусав.

Хоёр. Орон нутгийн хурлын Сонгуулийн тухай хуульд нэмэлт, өөрчлөлт оруулах тухай хуулийн төсөл /Хэлэлцэх эсэх/

Хэлэлцэж буй асуудалтай холбогдуулан Сонгуулийн ерөнхий хорооны дарга Н.Лувсанжав, Нарийн бичгийн дарга Ч.Содномцэрэн, Улсын бүртгэлийн ерөнхий газрын дарга Л.Мөнхбаатар,  мөн газрын Тамгын газрын дарга Б.Баатарсайхан,  Улсын Их Хурлын Эрх зүй, хууль тогтоомжийн хэлтсийн зөвлөх Ш.Хишигсүрэн, Төрийн байгуулалтын байнгын хорооны зөвлөх О.Тунгалаг, референт Д.Чагнаадорж нар байлцав.

Хуулийн төсөл санаачлагчийн илтгэлийг Сангийн сайд С.Баярцогт танилцуулав.
Төсөл санаачлагчийн илтгэлтэй холбогдуулан  Улсын Их Хурлын гишүүн Ц.Батбаяр,  Д.Дондог,  Ч.Сайханбилэг нарын асуусан асуултад  Улсын Их Хурлын гишүүн Ж.Сүхбаатар, С.Баярцогт нар хариулав.
Улсын Их Хурлын гишүүн Ж.Батсуурь, Су.Батболд нар санал хэлэв. 

Ж.Сүхбаатар: Орон нутгийн Хурлын сонгуулийн тухай хуульд нэмэлт, өөрчлөлт оруулах тухай хуулийн төслийг хэлэлцэхийг дэмжиж байгаа гишүүд гараа өргөнө үү.

Зөвшөөрсөн
11

Татгалзсан
5

Бүгд 

16

Гишүүдийн олонхийн саналаар дэмжигдлээ.

Байнгын хорооноос  гарах санал, дүгнэлтийг  Улсын Их Хурлын чуулганы нэгдсэн хуралдаанд Улсын Их Хурлын гишүүн Ц.Батбаяр танилцуулахаар тогтов.

Уг асуудлыг 11 цаг 15 минутад хэлэлцэж дуусав. 

Гурав. Ерөнхийлөгчийн сонгуулийн тухай хуульд нэмэлт оруулах тухай хуулийн төсөл, Төсвийн тогтвортой байдлын тухай хуулийн төслийг дагалдан өргөн мэдүүлэгдсэн хуулийн төсөл /Хэлэлцэх эсэх/
Хэлэлцэж буй асуудалтай холбогдуулан Сонгуулийн ерөнхий хорооны дарга Н.Лувсанжав, Нарийн бичгийн дарга Ч.Содномцэрэн, Улсын бүртгэлийн ерөнхий газрын дарга Л.Мөнхбаатар,  мөн газрын Тамгын газрын дарга Б.Баатарсайхан,  Улсын Их Хурлын Эрх зүй, хууль тогтоомжийн хэлтсийн зөвлөх Ш.Хишигсүрэн, Төрийн байгуулалтын байнгын хорооны зөвлөх О.Тунгалаг, референт Д.Чагнаадорж нар байлцав.

Хуулийн төсөл санаачлагчийн илтгэлийг Сангийн сайд С.Баярцогт танилцуулав.

Төсөл санаачлагчийн илтгэлтэй холбогдуулан  Улсын Их Хурлын гишүүн Ц.Мөнх-Оргил, Ж.Сүхбаатар нарын асуусан асуултад Сангийн сайд С.Баярцогт хариулав.

Төсвийн байнгын хорооноос ирүүлсэн саналын томъёоллоор санал хураалт явуулав.

Ж.Сүхбаатар: Улсын Их Хурлын гишүүн Ч.Улаан, С.Оюун, О.Чулуунбат, Д.Хаянхярваа, Н.Батбаяр, Р.Амаржаргал нарын гаргасан, Төслийн 231 дугаар зүйлийн гарчгийг Сонгуулийн мөрийн хөтөлбөрт тавигдах шаардлага гэж өөрчлөн, түүнд дор дурдсан агуулгатай хэсэг нэмэх:

1.Ерөнхийлөгчийн сонгуульд нэр дэвшигчийн мөрийн хөтөлбөрт тухайн нэр дэвшигчийг сонгуульд нэр дэвшүүлсэн улс төрийн нам, эвслийн Улсын Их Хурлын болон Орон нутгийн сонгуульд оролцсон мөрийн хөтөлбөрт тусгагдаагүй, улсын төсвөөс санхүүжилт шаардагдах аливаа зорилтыг тусгахгүй байх.

2.Ерөнхийлөгчийн сонгуульд нэр дэвшигч нь мөрийн хөтөлбөртөө тусгагдаагүй аливаа зорилт, арга хэмжээг хэрэгжүүлэх талаар сонгууль явагдаж байгаа хугацаанд амлах, сурталчилгаа явуулахыг хориглоно.

З.Энэ хуулийн 1, 2-т заасныг зөрчсөн тохиолдолд Сонгуулийн ерөнхий хороо нэр дэвшигчийг бүртгэхгүй байх, бүртгэлээс хасах үндэслэл болно гэсэн Төсвийн байнгын хорооны дэмжсэн саналыг дэмжиж байгаа гишүүд гараа өргөнө үү.

Зөвшөөрсөн
10

Татгалзсан
6

Бүгд 

16

Гишүүдийн олонхийн саналаар дэмжигдлээ.

2.Улсын Их Хурлын гишүүн Ч.Улаан, С.Оюун, О.Чулуунбат, Д.Хаянхярваа, Н.Батбаяр, Р.Амаржаргал нарын гаргасан, Төслийн 231-237 дахь хэсгийг бүхэлд нь хасах гэсэн Төсвийн байнгын хорооны дэмжсэн саналыг дэмжиж байгаа гишүүд гараа өргөнө үү.

Зөвшөөрсөн
14

Татгалзсан
2

Бүгд 

16

Гишүүдийн олонхийн саналаар дэмжигдлээ.

Монгол Улсын Ерөнхийлөгчийн сонгуулийн тухай хуульд нэмэлт оруулах тухай хуулийн төслийн анхны хэлэлцүүлэг хийхийг дэмжиж байгаа гишүүд гараа өргөнө үү.

Зөвшөөрсөн
14

Татгалзсан
2

Бүгд 

16

Гишүүдийн олонхийн саналаар дэмжигдлээ.

Байнгын хорооноос  гарах санал, дүгнэлтийг Улсын Их Хурлын чуулганы нэгдсэн хуралдаанд Ц.Батбаяр танилцуулахаар тогтов.

Дөрөв. Сонгогчдын бүртгэл санал авах, тоолох техник хэрэгслийн тухай  Сонгуулийн ерөнхий хорооны мэдээлэл
Хэлэлцэж буй асуудалтай холбогдуулан Сонгуулийн ерөнхий хорооны дарга Н.Лувсанжав, Нарийн бичгийн дарга Ч.Содномцэрэн, Улсын бүртгэлийн ерөнхий газрын дарга Л.Мөнхбаатар,  мөн газрын Тамгын газрын дарга Б.Баатарсайхан,  Улсын Их Хурлын Эрх зүй, хууль тогтоомжийн хэлтсийн зөвлөх Ш.Хишигсүрэн, Төрийн байгуулалтын байнгын хорооны зөвлөх О.Тунгалаг, референт Д.Чагнаадорж нар байлцав.

Сонгуулийн ерөнхий хорооны дарга Н.Лувсанжав товч танилцуулга хийв.

Мэдээлэлтэй холбогдуулан Улсын Их Хурлын гишүүн  Р.Раш,  Ц.Батбаяр, Н.Энхболд, Г.Баярсайхан,  Ч.Сайханбилэг, Д.Очирбат нарын асуусан асуултад Сонгуулийн ерөнхий хорооны дарга Н.Лувсанжав хариулав.

Улсын Их Хурлын гишүүн  Ж.Сүхбаатар, Н.Энхболд, Р.Раш, Х.Тэмүүжин нар санал хэлэв. 

Хуралдаан 12 цаг 10 минутад өндөрлөв. 

Тэмдэглэлтэй танилцсан:

ТӨРИЙН БАЙГУУЛАЛТЫН
БАЙНГЫН ХОРООНЫ ДАРГА 




Ж.СҮХБААТАР
Тэмдэглэл хөтөлсөн:

ХУРАЛДААНЫ ТЭМДЭГЛЭЛ
ХӨТЛӨГЧ:







Д.ЦЭНДСҮРЭН
УЛСЫН ИХ ХУРЛЫН ТӨРИЙН БАЙГУУЛАЛТЫН БАЙНГЫН
ХОРООНЫ 2011 ОНЫ 10 ДУГААР САРЫН 12-НЫ ӨДРИЙН
ХУРАЛДААНЫ ДЭЛГЭРЭНГҮЙ ТЭМДЭГЛЭЛ
Ж.Сүхбаатар: Манай Байнгын хорооны гишүүдийн ирцийн байдлыг танилцуулъя. Ц.Батбаяр гишүүн ирсэн байгаа, Төсвийн байнгын хороон дээр байна. Ж.Батсуурь, Э.Бат-Үүл, Баярсайхан, Дондог гишүүд байна. Загджав гишүүн өвчтэй байна. Лүндээжанцан, Одхүү, Очирбат гишүүд байна. Сайханбилэг гишүүн ирж байгаа. Энхтүвшин дарга уулзалттай байгаа, хоцорч ирнэ гэсэн. Энхболд дарга ирсэн байна. Ламбаа гишүүн гадаадад томилолттой, Тэмүүжин, Мөнх-Очир гишүүд ирсэн байна. Энхбат гишүүн байхгүй байна. Мөнх-Оргил гишүүн одоо ирж байгаа юм байна. Ер нь ирц бүрдсэн байна. 
Улсын Их Хурлын эрхэм гишүүдийн энэ өдрийн амрыг эрье. Байнгын хорооны хурлыг нээе. 

Хэлэлцэх асуудлын талаар зарим зүйлийг хэлье гэж бодож байна. Эхний асуудал Монгол Улсын 2011 оны төсвийн тухай хуульд өөрчлөлт оруулах тухай, Нийгмийн даатгалын сангийн  2011 оны төсвийн тухай хуульд нэмэлт, өөрчлөлт оруулах тухай, Хүний хөгжил сангийн  2011 оны төсвийн тухай хуульд нэмэлт, өөрчлөлт оруулах тухай, Улсын тэмдэгтийн хураамжаас чөлөөлөх тухай хуулийн төслүүдийн хоёр дахь хэлэлцүүлгийг манай Байнгын хороон дээр албан ёсоор хийнэ. Энэ бол төсвийн тодотгол.

Хоёр дахь асуудал бол Монгол Улсын Их Хурлын Сонгуулийн тухай хуулиудын нэгтгэсэн төслийн эцсийн хэлэлцүүлэг үргэлжлэх байсан. Ажлын хэсэг үдээс хойш  14.30 цагаас хуралдана. Тийм учраас энэ асуудлыг хойшлуулах саналтай байгаа. Яагаад тэгж байна вэ гэхээр, энд сонгуулийн хариуцлагын асуудлууд үлдсэн. Нэлээн сууж ажиллах ийм  асуудлууд байгаа. Өнөөдөр энэ дээрээ сууж ажиллана. Тийм учраас  хоёр дахь асуудлаа хойшлуулах саналтай байгаа.

Гурав дахь асуудал Орон нутгийн хурлын Сонгуулийн тухай хуульд нэмэлт, өөрчлөлт оруулах тухай хуулийн төсөл байгаа. Энэ Засгийн газраас өргөн мэдүүлсэн, хэлэлцэх эсэх асуудал байгаа. Энэ бол бид нарын Их Хурлын сонгуулийн хуульд тусчихсан явж байгаа төсвийн тогтвортой байдлын тухай хуультай холбогдож явж байгаа ийм заалт.

Дөрөв дэх нь мөн тэр Төсвийн тогтвортой  байдлын тухай хуультай холбоотой, Монгол Улсын Ерөнхийлөгчийн Сонгуулийн тухай хуульд нэмэлт, өөрчлөлт оруулах тухай, Төсвийн тогтвортой байдлын тухай хуулийн төслийн дагалдан өргөн мэдүүлэгдсэн  хуулийн анхны хэлэлцүүлэг.

Тав дахь нь, өчигдөр Сонгуулийн ерөнхий хороо өмнө нь ажлын хэсгийн түвшинд бас ярьсан. Сонгогчдын бүртгэл, санал авах, тоолох техник хэрэгслийн тухай асуудлаар танилцуулга хийе гэж байгаа юм. Тэгэхээр энэ танилцуулгыг 5 дахь асуудал болгож сонсвол ямар вэ? Сонгуулийн хорооны танилцуулгыг гишүүддээ сонсгоё гэсэн ийм бодолтой байна.

Ийм 5 асуудал байгаагийн хоёр дахь асуудлыг хойшлуулах саналтай байна. 5 дээр нь ийм танилцуулга нэмэх ийм саналтай байна. 

Хэлэлцэх асуудал дээр гишүүдээс асууж тодруулах зүйл байна уу? 

Хоёр дахь асуудлаа хойшлуулаад, 4 асуудал хэлэлцье гэсэн саналыг дэмжиж байгаа гишүүд гараа өргөнө үү.  Хэлэлцэх асуудлаа баталлаа.

Асуудлуудаа хэлэлцэж эхэлье.

Монгол Улсын 2011 оны төсвийн тухай хуульд өөрчлөлт оруулах тухай, Нийгмийн даатгалын сангийн  2011 оны төсвийн тухай хуульд нэмэлт, өөрчлөлт оруулах тухай, Хүний хөгжил сангийн  2011 оны төсвийн тухай хуульд нэмэлт, өөрчлөлт оруулах тухай, Улсын тэмдэгтийн хураамжаас чөлөөлөх тухай хуулийн төслүүдийн хоёр дахь хэлэлцүүлгийг эхэлж байна.

Хэлэлцэж байгаа асуудалтай холбогдуулаад Байнгын хорооны хуралд оролцож байгаа ажлын хэсгийн бүрэлдэхүүнд Сангийн сайд Баярцогт, мөн яамны ахлах мэргэжилтэн Мөнгөнцэцэг, мэргэжилтэн Сансармаа, Батбаяр, Өлзийцэцэг, Зоригтбаатар, Байнгын хороодод харъяалагдах доорх байгууллагуудын төсвийн ерөнхийлөн захирагч нар болоод холбогдох ерөнхий менежер, санхүүгийн хүмүүс оролцож байгаа. Тухайлбал, Ерөнхийлөгчийн Тамгын газрын дэд дарга,  Улсын Их Хурлын Тамгын газрын Ерөнхий нарийн бичгийн дарга, Үндсэн хуулийн цэцийн  Тамгын газрын дарга, Үндэсний аюулгүй байдлын зөвлөлийн ажлын албаны дарга, Засгийн газрын Хэрэг эрхлэх газраас Төрийн албаны зөвлөлийн дарга, Сонгуулийн ерөнхий хорооны дарга, ажлын албаны дарга, Үндэсний аудитын газрын орлогч дарга Батбаяр, Үндэсний олон нийтийн радио, телевизийн дарга Наранбаатар, захирал Ундраа, бас холбогдох улсууд байгаа байх. Цагаатгах ажлыг удирдан зохион байгуулах комиссын дарга Лхагваринчин бусад манайд  хамааралтай байгууллагуудын төлөөлөл, холбогдох ажил хариуцаж байгаа хүмүүс оролцож байна.
Ажлын хэсгийн гишүүдээс асуух асуулттай гишүүд байна уу?  Бат-Үүл гишүүн
Э.Бат-Үүл: Минийх горимын санал. Хэрвээ энд хүрэлцэн ирсэн байгууллагын удирдлагуудын  төсвийн тодотголтой холбогдсон ямар нэгэн тодорхой нэмэлт санал юм уу? төсвийн тодотголтой холбогдуулаад шууд Байнгын хорооны гишүүдэд уламжлах санал байхгүй бол энэ тодотголоо шуурхай хэлэлцээд явчихмаар байна. Төсвийн тодотгол юм чинь. 

Н.Энхболд: Гишүүдээс санал гарахгүй бол Засгийн газраас батлагдаад ороод ирсэн саналын тал дээр Засгийн газрын байгууллагууд, Засгийн газар буруу юм явуулчихжээ, тэгмээр, ингэмээр байна гэж ярьж байх нь хуульд таарахгүй шүү дээ. Тэгэхдээ Засгийн газрын бус байгууллагууд ч гэсэн Засгийн газраар дамжаад л асуудал нь ороод ирсэн бол тэр хооронд Засгийн газартай яриад, зөвшилцөөд, ойлголцсон байгаа гэж бид нар үздэг шүү дээ. Тэгэхээр түргэн шиг явбал яасан юм бэ? 

Э.Бат-Үүл: Энхболд даргынх арай өөр болоод явчихна шүү. Би бол Засгийн газраас хараат бус ажиллах ёстой, тэр байгууллагууд харин Байнгын хороондоо асуудал тавих ёстой шүү дээ. Тэр утгаар нь хэлж байгаа юм. Засгийн газрын байгууллагууд бол өөр хэргээ.

Ж.Сүхбаатар: Үндэсний олон нийтийн телевизийн манай улсуудаас хэн хэн байна вэ? Сая Наранбаатар дарга явж байсан. Эд нараас надад уржигдар  Үндэсний олон нийтийн телевиз саналаа ирүүлсэн байгаа, албан бичгээр. Бас манай Их Хурлын Тамгын газраас Шаравдорж даргын гарын үсэгтэй тодотгосон төсвийн төсөлд санал ирсэн. Ийм хоёр санал надад албан ёсоор ирсэн. Өөр санал байхгүй байгаа. Яг бичгээр ирсэн санал  бол ийм хоёр байгууллагын санал байна.  
Их Хурлын Тамгын газрын ирүүлсэн санал дээр Засгийн газраас боловсруулаад Улсын Их Хуралд өргөн барьсан Монгол Улсын 2011 оны төсвийн тухай хуульд нэмэлт, өөрчлөлт оруулах төсөл дээр  Улсын Их Хурлын хөрөнгө оруулалт, техник хэрэгсэл авах төсвийг 690 сая төгрөгөөр  нэмж тооцоод оруулсан. Энэ дээр улсын төсвийг хэлэлцэх явцад Улсын Их Хурлын Төрийн байгуулалтын байнгын хороогоор дэмжигдсэн, Улсын Их Хурлын гишүүд, Тамгын газар, Улсын Их Хурлын Намын бүлгийн ажилтнуудад зориулсан дэмжлэг хэлбэрээр зориулан олгох 200 сая  төгрөг тусгагдаагүй байгаа. Тийм учраас төсвийн тодотгол дээр  нэгдүгээрт, 2011 оны төсвийг батлах явцад хасагдсан энэ  200 сая төгрөгийг хөрөнгө оруулалтын төсөвт нэмж тусгах,  мөн хөрөнгө оруулалтын зардлаас үйл ажиллагааны зардлыг санхүүжүүлэх эрх зүйн боломжгүй тул бас энэ зардалд тусгагдсан  50 сая төгрөгийг  орон сууцны дэмжлэгт шилжүүлэх гэсэн ийм хоёр саналыг тавьсан байгаа. Тэгээд үүнийг Шаравдорж дарга энд сууж байна. Тэгээд тайлбар хийвэл энэ талаар хийх байх. 
200 сая төгрөгийг нэмж тусгаад,  50 сая төгрөгийг шилжүүлэх тухай ийм асуудал байгаа. Танилцуулахад ийм байна.

Хоёр дахь санал бол,  Үндэсний олон нийтийн телевиз, Монгол Улсын Засгийн газрын  2008-2012 оны үйл ажиллагааны мөрийн хөтөлбөрт Радио, телевизийн өргөн нэвтрүүлгийг тоон системд шилжүүлж, телевизийн олон сувгийг орон даяар хүлээн авах боломжийг нэмэгдүүлнэ гэж заасан. Энэхүү мөрийн хөтөлбөрийг хэрэгжүүлэх зорилгоор Засгийн газар, Радио, телевизийн өргөн нэвтрүүлгийг тоон технологид шилжүүлэх үндэсний хөтөлбөрийг баталж, түүнд  2014 оны 7 дугаар сарын 31-нд радио телевизийн өргөн нэвтрүүлгийн аналоги системийг бүрэн зогсоож, тоон системд шилжүүлэхээр тусгасан байгаа. Энэ дагуу шийдвэл зохих олон асуудал тулгарч байгаа үед нэн ялангуяа  явуулын станц, эфирийн студи зэрэг явцуу дамжлагыг өөрчлөх зайлшгүй шаардлагатай байна.

Үүнийг харгалзан үзэж,  Олон нийтийн телевиз 2012-2013 оны хөрөнгө оруулалтын төлөвлөгөөний төслийг боловсруулан Сангийн яаманд хүргүүлэхдээ Спорт, урлагийн болон олон нийтийг хамарсан томоохон үйл явдлыг газар дээрээс нь Монгол Улсын нутаг дэвсгэрийн хаанаас ч шууд дамжуулан үзүүлэх боломжтой телевизийн явуулын станц, дэлхийн ба бүс нутгийн орнуудын хүрээнд харилцан мэдээлэл солилцох боломж бүхий олон улсын стандартад нийцэхүйц эфирийн студи зэрэг 7,3 тэрбум төгрөгийн тоног төхөөрөмжийн асуудлыг тусгасан болно. Энэ нь дээрх үндэсний хөтөлбөрийг  хэрэгжүүлэхэд чиглэж байгаа. 

Иймд энэ онд шаардлагатай байгаа  7,3 тэрбум төгрөгийн хөрөнгө оруулалтын асуудлыг шийдвэрлэж өгөхөд туслалцаа үзүүлэхийг хичээнгүйлэн хүсье гэсэн ийм байна.

Дээр нь ирэх жилийн төсөв дээр төрийн албан хаагчдын цалинг  53 хувиар нэмэгдүүлэх тухай асуудал ярьж байгаа. Үүнийг би нэмээд хэлчихье. Тийм учраас энэ  53 хувиар нэмэгдүүлж байгаатай  холбогдуулан ажилчдынхаа дундаж цалин хөлсний хэмжээг нэмэх зайлшгүй шаардлага тулгарч байгаа. Ирэх оны төсвийн асуудал дээр бас 5,5 тэрбум төгрөгийн асуудлыг бас давхар хөндөж тавьсан байгаа. Тэгэхдээ тодотголд нь би хэрвээ буруу ойлгоогүй бол энэ  7,3 тэрбум төгрөгийн асуудлыг тавьсан байна.  

Тамгын газрын тавьсан асуудлын тухайд  би гишүүдийг ойлгож байгаа байх гэж бодож байна.  200 сая төгрөгийн л асуудал байгаа. Үүнийг энд тодруулж яриад байх асуудал биш байх гэж бодож байна.

Ч.Сайханбилэг: Наранбаатар дарга аа, энэ  2012-2013 онд гээд юмнууд чинь явж байгаа юм байна. Тэгээд заавал энэ  2011 оны тодотголд суулгах гээд байдаг нь ямар учиртай юм бэ?  2012 оны төсөв дээрээ ярьж болдоггүй юм уу? наад  7,5-ыгаа. 

М.Наранбаатар: Буруу ойлгуулсан юм шиг байнаа. Энэ жилийн тодотголд  манайх юм тавиагүй. Ирэх жилийнхээ юмнууд дээр оруулж байгаа.

Ч.Сайханбилэг: Одоо бол Төрийн байгуулалтын байнгын хороон дээр  2011 оны тодотгол ярьж байгаа шүү дээ. Тийм учраас энэ санал байхгүй юм байна шүү дээ.

М.Наранбаатар: Байхгүй.

Д.Лүндээжанцан: Тэгвэл ерөнхийдөө дэмжээд энэ хүмүүсийг бүгдийг нь явуулчихбал яасан юм бэ? 
Ж.Сүхбаатар: Засгийн газрын энэ байгууллагууд, Улсын Их Хурлын байгууллагуудаас тавьсан асуудал бол ерөнхийдөө ойлгомжтой байна шүү дээ. 

Ц.Батбаяр:  Наранбаатар даргаас асуудаг юм уу. Бид нар олон улсын хиймэл дагуулд мөнгө төлдөг шүү дээ,  1,2 сая доллар гээд. Тэр танайтай холбоо байна уу? 

М.Наранбаатар: Хуучин интелсат системээр манайх явуулдаг байсан. Өнгөрсөн жилээс Тайваны  нэг станц руу орсон байгаа. Төсөв нь манай дээр тавигдаад, тэгэхдээ манайх хэн нэгэн хүн захиран  зарцуулахгүйгээр шууд цаашаа очдог юм.  Төсөв дээр бол манай мөнгө болж харагддаг.

Ц.Батбаяр: энэ чинь өөр нэг компани аваад байгаа шүү дээ. Түүнийг ашиглаад байгаа шүү дээ.

М.Наранбаатар: Тэгэхдээ манайхаар дамжуулж тийшээ орж байгаа. Манай дансаар.

Ц.Батбаяр: Тэгээд хувийн компани байгаа шүү дээ, энэ чинь. Хувийн компаний мөнгө яахаараа танайхаар дамжиж ордог юм бэ? Хэрвээ төр бол төр өөрөө тэр юугаа авах ёстой шүү дээ.

М.Наранбаатар: Хэн нэгэн төсвийн  захиран зарцуулдаг газар тавих ёстой шүү дээ. Сангийн яаман дээр болдоггүй, Засгийн газар дээр болдоггүй. Тэгээд хуучин манай дээр тавьж байсан учраас түүгээр тавигдаад л явж байгаа.

Ц.Батбаяр: Тэгвэл сүлжээ нь танай мэдэлд уг нь байх ёстой.

М.Наранбаатар: Манайд байхгүй.

Ц.Батбаяр: Танайд байхгүй юм бол танайд юу гэж?

М.Наранбаатар: Манайх биш, улсын үйлдвэрийн газар Мэдээлэл, холбооны сүлжээ гээд улсын үйлдвэрийн газар байгаа, түүгээр явж байгаа.

Ц.Батбаяр: Үүнийг л нэг ойлгохгүй байгаа юм.

Ж.Сүхбаатар: Тэгвэл шууд дэмжье гэдгээр хоёр дахь хэлэлцүүлгээ хийгээд явъя. 

Монгол Улсын 2011 оны төсвийн тухай хуульд өөрчлөлт оруулах тухай, Нийгмийн даатгалын сангийн  2011 оны төсвийн тухай хуульд нэмэлт, өөрчлөлт оруулах тухай, Хүний хөгжил сангийн  2011 оны төсвийн тухай хуульд нэмэлт, өөрчлөлт оруулах тухай, Улсын тэмдэгтийн хураамжаас чөлөөлөх тухай хуулийн төслүүдийн хоёр дахь хэлэлцүүлгийг хийхийг дэмжиж байгаа гишүүд гараа өргөнө үү.

13-11. Энэ санал дэмжигдэж байна.

Чуулганы хуралдааны дэгийн тухай хуулийн  25 дугаар зүйлийн 25.8.2 дахь заалтад заасны дагуу хоёр дахь хэлэлцүүлгээр бүх Байнгын хороо, нам, эвслийн бүлэг төсвийн гүйцэтгэлийг хэлэлцэж, гарсан санал, дүгнэлтийг томъёолон Төсвийн зарлагын хяналтын дэд хороонд өгнө. 

Тийм учраас сая манай Байнгын хороо хоёр дахь хэлэлцүүлгийг хийхийг дэмжье гэсэн томъёоллоор санал хураагаад дэмжлээ.

Саяны асуудлаар Тамгын газрын хоёр асуудал дээр санал хураалт явуулъя. 
Нэгдүгээрт, Улсын Их Хурлын гишүүд, Тамгын газар, Намын бүлгийн ажлын албанд зориулж 200 сая төгрөгийг хөрөнгө оруулалтын төсөвт нэмж тусгах гэсэн саналыг дэмжиж байгаа гишүүд гараа өргөнө үү. 

13-11. энэ санал дэмжигдэж байна.

Хоёрдугаарт, Хөрөнгө оруулалтын зардлаас  50 сая төгрөгийг орон сууцны дэмжлэгт шилжүүлэх нь зүйтэй гэсэн саналыг дэмжиж байгаа гишүүд гараа өргөнө үү.

13-11. Энэ хоёр саналыг дэмжээд, санал дүгнэлтэндээ оруулаад Төсвийн зарлагын хяналтын дэд хороонд явуулъя гэж бодож байна.

Эхний асуудлыг хэлэлцэж дууслаа.

Хоёр. Орон нутгийн хурлын Сонгуулийн тухай хуульд нэмэлт, өөрчлөлт оруулах тухай хуулийн төсөл /Хэлэлцэх эсэх/

Хуулийн төсөл санаачлагчийн илтгэлийг Сангийн сайд Баярцогт танилцуулна.
С.Баярцогт:  Төрийн байгуулалтын байнгын хорооны дарга, эрхэм гишүүд ээ
Орон нутгийн хурлын Сонгуулийн тухай хуульд нэмэлт, өөрчлөлт оруулах тухай саналыг Засгийн газраас өргөн барьж байгаа. Төсвийн тогтвортой байдлын тухай хуулийн төслийн хамт Монгол Улсын Ерөнхийлөгчийн болон Сонгуулийн хуулийн тухай хуульд нэмэлт, өөрчлөлт оруулах тухай хуулийн төслүүдийг Улсын Их Хуралд  мэдүүлсэн бөгөөд Төсвийн тогтвортой байдлын хуулиа 2010 оны  6 сарын  24-ний өдөр баталчихсан. Монгол Улсын Ерөнхийлөгчийн тухай хуульд нэмэлт, өөрчлөлт оруулах, мөн Монгол Улсын Их Хурлын Сонгуулийн тухай хуульд нэмэлт, өөрчлөлт оруулах тухай хуулиудыг Төсвийн байнгын хороо, намын бүлгүүдээр болон Улсын Их Хурлын Төрийн байгуулалтын байнгын хороогоор хэлэлцээд, Ажлын хэсгүүд байгуулаад, ажлын хэсгүүд дээр тодорхой саналууд нь гараад явж байгаа. Төсвийн тогтвортой байдлын тухай хууль болон Монгол Улсын Ерөнхийлөгчийн сонгуулийн тухай хуульд нэмэлт, өөрчлөлт оруулах, Монгол Улсын Их Хурлын сонгуулийн тухай хуульд нэмэлт оруулах хуулийн төслүүдийн агуулга, зарчимд нийцүүлээд, Орон нутгийн сонгуулийн тухай хуульд нэмэлт, өөрчлөлт оруулах зайлшгүй шаардлага үүссэнтэй холбогдуулж, агуулгын хувьд ижил, хуулийн нэмэлт, өөрчлөлтийг санаачлан өргөн барьж байгаа.

Хуулийн төсөл 4 зүйлтэй. 1, 2 дугаар зүйлд нь нам, эвслийн мөрийн  хөтөлбөр, тухайн нэр дэвшигчийн сонгуульд нэр дэвшүүлсэн улс төрийн нам, эвслийн Улсын Их Хурлын сонгуульд оролцсон мөрийн хөтөлбөрт тусгагдаагүй зорилт, арга хэмжээ болон орон нутгийн  өрийг нэмэгдүүлэх аливаа эх үүсвэр тусгахгүй байх, З, 4 дүгээр зүйлд нь хуульд нэмэлт өөрчлөлт  орсонтой холбогдуулаад, дэс дараалал, дугаарыг нь өөрчлөх, мөн мөрдөх хугацаа зэргийг тусгасан байгаа.

Асуудлыг хэлэлцэн шийдвэрлэж өгөхийг хүсье. Анхаарал тавьсан явдалд баярлалаа.

Ж.Сүхбаатар: Баярцогт сайдад баярлалаа.  Төсөл санаачлагчаас асуух асуулттай гишүүн Батбаяр, Дондог,  Батсуурь
Ц.Батбаяр: Сонгууль явна гэдэг бол нэлээн чухал зүйл. Үүнтэй холбогдуулаад үүний бэлтгэл ажлуудыг хангана гэдэг дээр Сангийн яам ямар чиглэлээс нь оролцоод байна вэ? 

С.Баярцогт: Сонгуулийн зохион байгуулалттай холбоотой асуудал дээр бид нар санхүүжилт талаас нь оролцож байгаа. Энэ удаагийн төсвийн тодотголоор ямар асуудлыг шийдэж байна вэ гэхээр, нийт иргэдээ ухаалаг үнэмлэхээр хангах асуудалтай холбогдуулаад энэ удаагийн төсвийн тодотголд бүх зардлыг нь суулгаж байгаа. Нэг удаа ард иргэддээ үнэгүй олгоё гэж байгаа. Үүнтэй холбогдуулаад Тэмдэгтийн хураамжийн хуульд өөрчлөлт оруулах асуудлыг бас тусгаж байгаа.

Нөгөө талдаа болохоор Улсын бүртгэлийн ерөнхий газар, Сонгуулийн ерөнхий хорооны санхүүжилтүүдийг хийж байгаа. Энэ бол цэвэр бэлтгэл ажилтай холбоотой. Яг Сонгуулийн хуультай холбогдуулаад, Сангийн яам, Засгийн газраас ямар асуудал тавьж байна вэ гэхээр, Улсын Их Хурлын сонгууль, Ерөнхийлөгчийн сонгууль, Орон нутгийн сонгуульд нэр дэвшиж байгаа нам, мөрийн хөтөлбөртөө бэлэн мөнгө, хувь хишиг амласан амлалтыг мөрийн хөтөлбөртөө тусгахгүй. Нэр дэвшигч байгаа нэр дэвшигч маань ийм амлалт авахгүй байх зохицуулалтыг Төсвийн тогтвортой байдлын хуультай уялдуулж батлуулах нь зүйтэй гэсэн ийм байр суурийг барьж байгаа. Тэгээд ажлын хэсэг дээр саналууд нь гараад  Улсын Их Хурлын сонгуулийн хуульд тусчихсан явж байгаа. Ерөнхийлөгчийн Сонгуулийн хуулийн хэлэлцэх эсэхийг нь шийдчихсэн, нэгдүгээр хэлэлцүүлэг хийгдэнэ. Өнөөдөр Орон нутгийн сонгуулийн хуулийг оруулж ирж байгаа. Ингэх юм бол  улсын хэмжээнд явагддаг З сонгуульд гурвууланд нь бэлэн мөнгөний амлалт, хувь хишиг амлах асуудал бүрэн хаагдана гэж ингэж ойлгож байгаа. Баярлалаа.
Ц.Батбаяр: Мэдээж хувь хишиг, бэлэн мөнгөний  амлалт  байхгүй. Тэгэхдээ өөр орон нутгийн чанартай, зайлшгүй хийгдэх ёстой юмнуудад амлалт өгч таарна шүү дээ. Энэ дээр яах вэ? 

С.Баярцогт: Ер нь нэр дэвшүүлж байгаа нам өөрөө мөрийн хөтөлбөр боловсруулна шүү дээ. Тэр мөрийн хөтөлбөр дотроо улсаа ингэж хөгжүүлнэ, тухайн аймаг, орон нутгийг ингэж хөгжүүлнэ гэдэг заалтууд нь суугаад явах юм. Тэр нь  мөрийн хөтөлбөртөө нээлттэй байгаа.  Зөвхөн тэр нэр дэвшүүлж байгаа намууд  бэлэн мөнгө, хувь хишиг хоёр амлаж болохгүй гэсэн  үндсэн зарчмыг л ийшээ оруулж өгье гэж байгаа юм. Бусад нь бол нам өөрөө мөрийн хөтөлбөртөө улсынхаа төсөв, хөгжлийн стратегиэ харж байгаад энэ аймгийг ингэж хөгжүүлнэ, ийм зам барина, ийм үйлдвэр барина гэдэг энэ нь угаасаа нээлттэй байгаа.
Ц.Батбаяр: Амлалтаас түүнээс илүү мөнгө  болчихвол яах вэ? 

С.Баярцогт: Угаасаа сонгуулийн мөрийн хөтөлбөр, намын дэвшүүлж байгаа мөрийн хөтөлбөр бол тухайн төсвийн хүрээний мэдэгдэлд заасан хэмжээнээс хэтрэхгүй байна гэдэг нь Сонгуулийн хуулиараа зохицуулагдчихсан байгаа. 
Тийм учраас улс төрийн намууд улс орны хөгжилтэй холбоотой асуудал дээр ерөнхий бодлогын асуудал  гаргахдаа үүнтэйгээ уялдуулж гаргасан ийм байдалтай байна.
Ж.Сүхбаатар: Хэлэлцүүлгийн явцад бодох, харах юм гарахыг үгүйсгэхгүй. Ер нь орон нутгийн төсвийн өрийг нэмэгдүүлэх, аливаа эх үүсвэрийг тусгахыг хориглоно гэсэн ийм заалт явж байгаа. Ер нь мэдэж байгаа шүү дээ. Зарим аймгууд бол нутгийн эрх ашиг гээд амлаад, хэрэгжүүлж байгаа ч гэж ярьж байгаа. 

Д.Дондог: Баярлалаа. Өнөөдрийн орж ирж байгаа энэ өөрчлөлт санхүүжилттэй холбоотой, ялангуяа тэр амлалттай  холбоотой зүйл орж ирж байна гэж ойлголоо. Улс төрийн намууд бас хоорондоо ойлголцсон. Ер нь Засгийн газраас орон нутгийн сонгуулийн хууль дээр нэмэлт, өөрчлөлт оруулж ирэх юм уу? оруулж ирэхээргүй, одоо байгаа хуулиараа явна гэж байна уу? Миний бодлоор бол нэлээн өөрчлөлт орох байх гэж бодож байгаа юм. Яагаад гэвэл Их Хурлын Сонгуулийн хуульд нэлээн өөрчлөлт орж байгаа юм. Эсхүл гишүүд өргөн барина гэж харж байгаа юм уу? эсхүл Засгийн газар өргөн барих юм уу? өргөн  барихаар байсан бол нэг мөр оруулж ирж болоогүй юм уу гэж хэлэх гээд байгаа юм. Нэг хэсгийг ингэж оруулж ирчихээд, дараад нь  ийм ийм өөрчлөлт орох шаардлагатай гэж орж ирэх юм уу? үгүй юу гэж асуух гээд байна. Хэрвээ орж ирэхээр байвал нэг мөр оруулж ирээд, нэг мөр хэлэлцчихвэл, орж ирэхээр байвал үүний хэлэлцэх эсэхийг дэмжчихээд, тэгээд тэр өөрчлөлтийг орж ирсэн үед нь хамтад нь хэлэлцээд явчихбал шат дамжлага арай багатай, хоорондоо уялдаа нь зүгээр юмуу гэж санагдаад байх юм.  Нэг сарын дотор бараг хоёр өөрчлөлт хийх болно шүү дээ, хэрвээ орж ирвэл. Наадахыг чинь хийчихээд, дахиад нэг хийнэ гэж ингэж яригдаж байхаар нэг мөр нийлүүлээд хэлэлцчихвэл зүгээр байна гэсэн саналтай байна. Өнөөдрийн хувьд  хэлэлцэх эсэхийг дэмжинэ гэсэн байр суурьтай байна. 
Ж.Сүхбаатар: Би эхэлж хариулаад, дараа нь Баярцогт сайд хариулъя. Орон нутгийн Хурлын сонгууль дээр Засгийн газар оруулж ирнэ гэж бид нар хүлээхгүй байгаа. Их Хурлын Сонгуулийн хуулийг боловсруулах ажлын хэсгийг байгуулахдаа Улсын Их Хурлын болон Орон нутгийн Хурлын сонгуулийг боловсруулах ажлын хэсэг гэж Лүндээжанцан даргатай байгуулахдаа тэгж хийсэн. Тэр даалгавраар бол Лүндээ даргатай  тэр анхны сонгуулийн ажлын хэсгийн хэсэг энэ орон нутгийн Сонгуулийн асуудлыг оруулж ирэх ёстой. Саяхан Лүндээжанцан дарга надтай ярьсан. Энэ орон нутгийн сонгуулийн хуульд оруулах нэмэлт, өөрчлөлтийн асуудлаараа тодорхой асуудлуудыг бэлтгэж оруулах асуудлаа ярилцъя, хийе гэдгийг ярьж байгаа. 

Өнөөдөр гол нь Улсын Их Хурлын сонгуультайгаа бид нар нэлээн ноцолдоод, анхаарал тэнд төвлөрөөд байгаа болохоор орон нутгийн хурлын сонгууль руу шууд орж болохгүй байсан. Одоо өнөөдөр Энхболд дарга дээрх ажлын хэсэг Сонгуулийн хариуцлагын хэсгийн үндсэндээ Улсын Их Хурлын сонгуулийн үндсэн сүүлийн зохион байгуулалтын асуудлуудаа өнөөдөр дуусгана гэж төлөвлөж байгаа. Ингээд дуусгаад ирэхээр ирэх долоо хоногоос үндсэндээ орон нутгийн Хурлын Сонгуулийн асуудал руу шууд орж болно. Тэгээд тэнд харьцангуй бага техникийн ажиллагаа шаардана гэж бодож байгаа. Их Хурлын сонгуулийн гол авах юмнуудаа шууд аваад, тэгээд зарчмын хувьд зарим нэг асуудал дээрээ бодлогын асуудлаа шийдчихвэл ингээд орон нутгийн Хурлын сонгуулийн хуулийн асуудал бэлэн болоод Засгийн газар руу явуулаад энэ асуудлаа түргэвчилсэн байдлаар явах боломжтой болов уу?
Таны хэлж байгаа хэлэлцэх эсэхийг дэмжчихээд, үнэхээр энэ хугацаанд амжиж байвал явцын дунд нь нэгтгэх боломж гарах болов уу гэж санаж байна.

С.Баярцогт: Дондог гишүүний асуултад хариулахад, өнөөдрийн оруулж ирж байгаа үндсэн зарчим маань ерөөсөө  Улсын Их Хурлын сонгууль, Ерөнхийлөгчийн сонгууль, орон нутгийн сонгуульд амлалт авдаг энэ асуудлыг багцаар нь шийдье гэдэг үүднээс л оруулж ирж байгаа юм. Анх төсвийн тогтвортой байдлын хуулиа өргөн барихдаа бид нар Ерөнхийлөгч, Улсын Их Хурал хоёртой хамаатай хэсгийг өргөн барьчихсан. Орон нутгийн сонгуулиа орхигдуулсан учраас нөхөж оруулж ирж байгаа ийм л зарчим.

Д.Дондог: Засгийн газраас  би яагаад ийм санал орж ирэх вэ гэж асуугаад байдаг нь, Орон нутгийн Сонгуулийн хуульд тусгагдах зүйл, түүний дараа бий болох бүтэц чинь Засгийн газартай өөртэй нь нэлээн холбоотой учраас Засгийн газраас  ийм санал цаашдаа оруулж ирэх үү? үгүй юу гэж  асууж байгаа юм. Их Хурал дээр ийм ажлын хэсэг ажиллаад ойрын үед саналаа нэгтгээд явах юм байна гэдгийг ойлголоо. Тэгээд нэгтгээд хэлэлцэж болох юм байна. Засгийн газар дээр ийм зүйл  Сонгуулийн хуультай холбогдуулаад яригдсан зүйл байна уу? үгүй юу? үүнээс гадна, дараа орж ирэх юм байх уу? үгүй юу? 

Ж.Сүхбаатар: Баярцогт сайд  танай Засгийн газар дээр ер нь яригдсан асуудал байгаа юу? надад бол мэдээлэл байхгүй.

С.Баярцогт: Яг Орон нутгийн сонгуулийн хуультай холбогдуулаад тусад нь Засгийн газраас  ажлын хэсэг гараад ажиллаад ажиллаад явж байгаа юм уу? эсхүл ойрын хугацаанд өргөн барина гэсэн тийм асуудал одоогоор байхгүй байгаа.

Ж.Сүхбаатар: Бид нар боловсруулаад өгвөл Засгийн газар хэрвээ ямар нэгэн санал байвал тэндээ санал өгөхдөө тусгуулах байх л даа.

Ж.Батсуурь: Миний хувьд сая Дондог гишүүний ярьж байгаа асуудалтай үндсэндээ төстэй асуудал. Тэгээд горимын санал. Энэ Төсвийн тогтвортой байдлын тухай, Төсвийн тухай хуульд оруулсан өөрчлөлттэй холбогдож зайлшгүй гарах нэмэлт, өөрчлөлт оруулах саналууд байна л даа, Засгийн газраас өргөн мэдүүлсэн. Тийм учраас  Орон нутгийн Хурлын тухай Сонгуулийн хуулийг зайлшгүй шинэчилж хэлэлцэж таарна. Тэгэхээр хэлэлцэх эсэхийг шийдчихээд, тэгээд хамтатгаад явбал яасан юм бэ? Мөн Ерөнхийлөгчийн Сонгуулийн хуульд оруулж байгаа өөрчлөлтийг ч гэсэн хамтад нь зайлшгүй цаашдаа өөрчлөлт оруулж таарах асуудлууд байгаа учраас  хэлэлцэх эсэхийг нь шийдчихээд, цаашдаа хэлэлцүүлгүүдийг нь хамт Орон нутгийн сонгуулийн хуультай хамт хийгээд явъя гэсэн горимын санал байна, нэгдүгээрт.

Хоёрдугаарт,  энэ  2012 онд болох Улсын Их Хурлын болон Орон нутгийн Хурлын сонгуулийг хуучин хуулиар хамтад нь явуулахаар байгаа. Зарчмын хувьд бодит амьдрал дээр хамт нэг мөр  зохион байгуулахад боломжгүй гэж яригдаж байгаа  учраас үүнийг бас хамт өөрчлөлт оруулах шаардлагатай байгаа байх гэж бодож байна. Тэгэхээр өнөөдөр энэ орон нутгийн Хурлын сонгуулийн хуульд том өөрчлөлтийг өргөн барихаас өмнө үүнийг заавал зайлшгүй баталсан байх ёстой асуудал биш юм байна. Тийм учраас хэлэлцэх эсэхийг нь шийдчихээд, тэгээд хамтруулаад явъя гэсэн горимын санал байна.
Ж.Сүхбаатар:  Байнгын хорооны гарах санал, дүгнэлтэд таны саналыг тусгая гэж бодож байна. Түүгээр санал хураах тухайд бол таны энэ дээр ийм байгаа. Орон нутгийн сонгуулийг хамтатгаад дараа нь яръя гэж байгаа нь, эхлээд хэлэлцэх эсэхээ шийдчих хэрэгтэй. Тэгээд хэлэлцэх эсэхээ шийдсэний  дараа бол түүнийг хамтатгаад явуулах асуудлыг дэгийн асуудлаар ярьж байгаад, бид нар өргөн бариагүй байна шүү дээ, нөгөө орон нутгийн Хурлын сонгууль.  Түүнийг өргөн бариад явчих юм бол тухайн үед нь бид нар харин тэр асуудлыг ярих үед хамтатгаад явъя гэдгээ хураавал илүү зөв болох байх, нэг асуудал.
Нөгөө нэг асуудал нь Орон нутгийн Хурлын сонгуулийн, одоо Улсын Их Хурлын сонгуультай хамтатгаад явуулах асуудал  Орон нутгийн Хурлын сонгуульд суучихсан байгаа тэр заалтыг өөрчлөх эсэх тухай асуудлаар Орон нутгийн Хурлын сонгуулийн тухай хуульд нэмэлт, өөрчлөлт оруулах асуудлыг бид өргөн барих үед ярих байх гэж бодож байна. Ер нь энэ асуудлаар нэлээн яриа хөөрөө гарах байх.  Тэр үндэслэл тайлбаруудаа ч гэсэн их сайн хийж ярьж байгаад шийдэх боломжтой. Тийм учраас таны энэ асуудлыг Байнгын хорооны санал, дүгнэлтэд тусгаад явъя.

Ч.Сайханбилэг:  Сүхбаатар дарга аа, энэ хуулийн төсөл чинь би яагаад заавал Орон нутгийн Сонгуулийн хуульд орох гэж байгаа нэмэлт, өөрчлөлттэйгээ холбох гээд байгааг бас сайн ойлгохгүй байна.  Бид нар тэр өөрчлөлтийг хийгээд явах үед хийгээд л явна.  Энэ хуулиа батлаад явахад, орох гэж байгаа өөрчлөлттэй холбоотой ямар нэгэн эсхүл түүнд нь нөлөөлөх ямар нэгэн нөлөө байхгүй шүү дээ. Тийм учраас Төрийн байгуулалтын байнгын хороо хэлэлцэх эсэхийг нь шийдчихээд баръя гэдэг бол  ерөөсөө буруу.  Энэ хуулийнхаа нэмэлт, өөрчлөлтийг батлаад л явчих нь зүйтэй. Ямар ч хуулийн төсөл, ямар ч хуулийн тогтолцоон дээр энэ заалт зайлшгүй орох ёстой зүйл учраас аливаа нэг өөр бусад зүйлтэй нөхцөлдүүлье гэдэг энэ санал буруу байх.

Ж.Сүхбаатар: Би сая тэгж хэлээгүй л дээ. Та сайн сонссон бол, өргөн барьчихвал, би таны хэлж байгааг сайн сонсоход, саяны миний тайлбарыг сайн сонссон бол,  хэрвээ манай ажлын хэсгээс Орон нутгийн Хурлын сонгуулийн юмыг өргөн баривал, тэр өргөн барьсан үед нь, ярих үед тэр асуудлыг яриад, энэ дээр хамтатгаж ярих уу? үгүй юу гэж. Одоо тэгэхдээ тэр хүртэл энэ явж л байна шүү дээ.
Су.Батболд: Бид нарын ярьсан зарчим шүү дээ. Сонгуулийн хуульд мөнгөний амлалтыг оруулдаг юмыг больё гээд. Тэгээд энэ яагаад үлдчихсэн юм болоо? Орон нутгийнх л даа. Ерөөсөө яриагүй билүү? үүнийг яриад явах нь зүйтэй. Хойшлуулах хэрэг байхгүй. Тэртэй тэргүй энэ зарчмыг бид нар дараагийн сонгуулиудад, орон нутгийнх ч бай, Улсын Их Хурлынх ч бай, ерөөсөө ярихгүй гэсэн. Дараа нь Орон нутгийн Сонгуулийн хууль ороод ирдэг юм бол энэ зарчмаа оруулаад явна биз. 

Ж.Сүхбаатар: Батсуурь гишүүн бол гишүүнийхээ хувьд байр сууриа хэллээ. Горимын санал гэж хэлээд хэллээ л дээ.
Өнөөдөр хэлэлцэх эсэхийг нь шийдэх гээд явж байна. Асуулт  асуух гишүүд асууж дууслаа. 

Саналаа хэлэх гишүүд байна уу? Алга байна.

Орон нутгийн Хурлын сонгуулийн тухай хуульд нэмэлт, өөрчлөлт оруулах тухай хуулийн төслийг хэлэлцэхийг дэмжиж байгаа гишүүд гараа өргөнө үү.

16-11.Хэлэлцэхийг дэмжиж байна.

Байнгын хорооноос  гарах санал, дүгнэлтийг  Улсын Их Хурлын чуулганы нэгдсэн хуралдаанд Улсын Их Хурлын гишүүн Ц.Батбаяр танилцуулахаар тогтов.

Гурав. Ерөнхийлөгчийн сонгуулийн тухай хуульд нэмэлт оруулах тухай хуулийн төсөл, Төсвийн тогтвортой байдлын тухай хуулийн төслийг дагалдан өргөн мэдүүлэгдсэн хуулийн төсөл /Хэлэлцэх эсэх/

Төсвийн тогтвортой байдлын тухай хуулийн төслийн анхны хэлэлцүүлгийг  Төсвийн байнгын хороо  2010 оны 6 дугаар сарын 17-ны өдөр хэлэлцээд, энэ хуулийг дагалдан өргөн мэдүүлэгдсэн Монгол Улсын Ерөнхийлөгчийн Сонгуулийн тухай хуульд нэмэлт, өөрчлөлт оруулах тухай хуулийн төслийг эрхлэх асуудлынх нь дагуу Төрийн байгуулалтын байнгын хороонд шилжүүлэх нь зүйтэй гэж үзээд, зарчмын зөрүүтэй саналын томъёоллын хамт ирүүлсэн байгаа. 

Энэ дээр Баярцогт сайд тайлбар хийе.

С.Баярцогт: Ерөнхийлөгчийн Сонгуулийн хуультай холбогдуулаад ирүүлсэн санал дээр Төсвийн байнгын хорооны ажлын хэсэг гарч ажиллаад, саналын томъёолол боловсруулсан байгаа. Энэ саналын томъёолол дээр Төрийн байгуулалтын байнгын хорооны гишүүдийг дэмжиж өгөхийг хүсч байгаа. 
Энэ дээр гарсан ажлын хэсэг Улсын Их Хурлын сонгууль, Орон нутгийн сонгууль хоёр дээр нам мөрийн хөтөлбөр дэвшүүлчихнэ гэж ойлгож байгаа. Ерөнхийлөгчийн сонгуульд орж байгаа нэр дэвшигчийн хувьд гарч ирэхдээ улсын хэмжээнд Засгийн газар, нам нь нэр дэвшүүлчихсэн хөтөлбөр, орон нутгийн хэмжээнд дэвшүүлчихсэн хөтөлбөрөөс илүү зүйлийг Ерөнхийлөгчийн сонгуульд нэр дэвшиж, эдийн засгийн хувьд амлах ёсгүй гэсэн. Төсвөөс санхүүжүүлэх шаардагдах зүйлийг амлах ёсгүй гэсэн ийм л зарчимтай санал байгаа. Үүнийг хэлэлцэн дэмжиж өгөхийг хүсье. Баярлалаа.

Ж.Сүхбаатар: Мөнх-Оргил гишүүн
Ц.Мөнх-Оргил: Товчхон тодруулга авья. Ерөнхийлөгчид нэр дэвшүүлж байгаа нам нь Улсын Их Хурлын болон Орон нутгийн сонгуульд оролцохдоо дэвшүүлсэн мөрийн хөтөлбөрийнхөө хэмжээнд байх ёстой гэсэн тийм санаа хэлж байгаа юм байна, тийм үү?

С.Баярцогт: Тийм.

Ц. Мөнх-Оргил: За, за.

Ж.Сүхбаатар: Өөр асуулттай гишүүн байна уу? Алга байна. 

Төсвийн байнгын хорооноос ирүүлсэн зарчмын зөрүүтэй саналын томъёоллоор санал хураалт явуулъя. 

Гэхдээ энд нэг зүйл байна, Баярцогт сайд аа. Түрүүн Улсын Их Хурлын Сонгуулийн хуулийн ажлын хэсэг дээр бид нар яг үүнтэй холбоотой асуудал дээр арай өөр томъёолол руу Байнгын хороон дээр  оруулсан юман дээр ажиллая гэж тохирсон шүү дээ. Тэгэхэд тэр томъёолол маань эцэслээд гарчихвал үүнээс арай өөр агуулгатай байсан шиг санагдаад байх юм. 

С.Баярцогт: Сүхбаатар гишүүний асуултад хариулъя. Тэнд хүндрэл гарахгүй. Яагаад гэвэл Улсын Их Хурлын сонгууль, Орон нутгийн сонгууль болохоор намынх нь мөрийн хөтөлбөрт тавигдах шаардлага маягаар сууж байгаа юм. Одоо Ерөнхийлөгчийн сонгууль дээр Ерөнхийлөгчийн сонгуульд нэр дэвшиж байгаа хүн  хувь хүнийхээ хувьд мөрийн хөтөлбөр дэвшүүлнэ. Тэгэхдээ дэвшүүлсэн намынхаа мөрийн хөтөлбөрөөс  давж юм дэвшүүлэхгүй гэж түүгээрээ хязгаарлачихаж байгаа юм.
Ж.Сүхбаатар: Төсвийн байнгын хорооноос ирүүлсэн саналын томъёолол 

1 дүгээр санал. 231 дугаар зүйлийн гарчгийг Сонгуулийн мөрийн хөтөлбөрт тавигдах шаардлага гэж өөрчлөн, түүнд дор дурдсан агуулгатай хэсэг нэмэх:

Санал гаргасан, Улсын Их Хурлын гишүүн Ч.Улаан, С.Оюун, О.Чулуунбат, Д.Хаянхярваа, Н.Батбаяр, Р.Амаржаргал, Төсвийн байнгын хороо дэмжсэн.

1.Ерөнхийлөгчийн сонгуульд нэр дэвшигчийн мөрийн хөтөлбөрт тухайн нэр дэвшигчийг сонгуульд нэр дэвшүүлсэн улс төрийн нам, эвслийн Улсын Их Хурлын болон Орон нутгийн сонгуульд оролцсон мөрийн хөтөлбөрт тусгагдаагүй, улсын төсвөөс санхүүжилт шаардагдах аливаа зорилтыг тусгахгүй байх.

2.Ерөнхийлөгчийн сонгуульд нэр дэвшигч нь мөрийн хөтөлбөртөө тусгагдаагүй аливаа зорилт, арга хэмжээг хэрэгжүүлэх талаар сонгууль явагдаж байгаа хугацаанд амлах, сурталчилгаа явуулахыг хориглоно.

З.Энэ хуулийн 1, 2-т заасныг зөрчсөн тохиолдолд Сонгуулийн ерөнхий хороо нэр дэвшигчийг бүртгэхгүй байх, бүртгэлээс хасах үндэслэл болно гэсэн саналыг дэмжиж байгаа гишүүд гараа өргөнө үү.

16-10. Дэмжигдлээ.

2 дугаар санал. Төслийн 231-237 дахь хэсгийг бүхэлд нь хасах.

Санал гаргасан, Улсын Их Хурлын гишүүн Ч.Улаан, С.Оюун, О.Чулуунбат, Д.Хаянхярваа, Н.Батбаяр, Р.Амаржаргал, Төсвийн байнгын хороо дэмжсэн.

16-14.  Энэ хасъя гэсэн санал дэмжигдэж байна.

 Ингээд Төсвийн байнгын хорооноос ирүүлсэн зарчмын зөрүүтэй саналын томъёоллоор санал хураалт явуулж дууслаа.

Манай гишүүдээс өөр зарчмын зөрүүтэй саналтай хүн байна уу? 

Байхгүй бол санал хэлэх гишүүн байна уу? 

Монгол Улсын Ерөнхийлөгчийн сонгуулийн тухай хуульд нэмэлт оруулах тухай хуулийн төслийн анхны хэлэлцүүлэг хийхийг дэмжиж байгаа гишүүд гараа өргөнө үү.

16-14. Дэмжигдэж байна.

Байнгын хорооноос  гарах санал, дүгнэлтийг Улсын Их Хурлын чуулганы нэгдсэн хуралдаанд Ц.Батбаяр танилцуулахаар тогтов.

Дөрөв. Сонгогчдын бүртгэл санал авах, тоолох техник хэрэгслийн тухай  Сонгуулийн ерөнхий хорооны мэдээлэл
Сонгуулийн ерөнхий хорооны дарга Н.Лувсанжав товч танилцуулга хийе. Сонгуулийн ерөнхий хорооны тогтоолыг танилцуулгын хамт тараасан байгаа.

Н.Лувсанжав:  2011 оны төсөвт суусан  24 тэрбум төгрөгийн хөрөнгө оруулалтын зардал суусан байгаа. Энэ хүрээнд  2012 оны Улсын Их Хурлын үйл ажиллагааг автоматжуулахтай холбоотой техник хэрэгслийг бэлтгэн нийлүүлэх, ажиллах компанийг шалгаруулах асуудлыг  Сонгуулийн ерөнхий хороо энэ жилийн хугацаанд зохион байгуулж байна. 

Сонгуулийн ерөнхий хорооноос энэ ажлыг нягталж, компаниудын саналыг нягталж, санал боловсруулж, санал дүгнэлт гаргах ажлын хэсгийг  Улсын бүртгэлийн ерөнхий газар, Тагнуулын ерөнхий газарт, Төрийн холбооны газар, Харилцаа, холбооны зохицуулах хороо, Мэдээлэл, шуудан харилцаа холбоо, технологийн газрын төлөөлөл бүхий 9 хүний бүрэлдэхүүнтэй байгуулж ажиллуулсан.

Хороо бол энэ техник хэрэгсэлд тавигдах техникийн үндсэн шаардлагуудыг З сарын 24-нд тогтоол гаргаж, баталж өгсөн. Үүнээс хойших хугацаанд энэ чиглэлээр техник, тоног төхөөрөмжөө нийлүүлэх саналтай компаниуд, гадны компаниуд саналаа илэрхийлж, техник хэрэгслээ нийтэд болон Их Хурлын гишүүдэд танилцуулах тэр ажиллагаанууд үндсэндээ З сарын хугацаанд явагдсан байгаа. 6 сарын 1З-ны өдөр албан ёсоор  4 компанид энэ техник хэрэгслийг турших, туршилтад оруулах албан ёсны шаардлага, урилгыг өгсөн. Энэ дээр Солонгосын компаниуд, АНУ-ын  хоёр компани орж байгаа, Филиппины Смарт компаниуд саналаа ирүүлсэн. Ингээд энэ компаниудад туршилт хийх асуудлыг, тодорхой тайлбар, болзол юмаа тайлбарласан бичигтэйгээр  6 сарын 1З-ны өдөр хүргүүлсэн байгаа.

Үүнээс хойших хугацаанд 9 сарын  16 хүртэл ажлын хэсэгт энэ компаниудын техник хэрэгслийг туршиж үзүүлэх  үйл ажиллагаа явагдсан. Ингээд ажлын хэсгийн дүгнэлт гарсан.  Ажлын хэсгийн дүгнэлт гарсныг үндэслээд хорооны хурлаар хэлэлцэж, ажлын хэсгийн дүгнэлтийн дагуу хоёр компанийг  энэ ажилд шалгаруулсан ийм саналыг зөвшөөрсөн байгаа. Энэ дээр сонгогчийн бүртгэлийн машины хувьд БНСУ-ын  Меру дата систем компаний машиныг авах нь зүйтэй юм гэж үзэж байгаа. Хоёрдугаарт, АНУ-ын санал авах, тоолох DS-200 маркийн машин байгаа. Энэ машиныг авах нь зүйтэй юм гэсэн ажлын хэсгийн саналыг Сонгуулийн ерөнхий хороо зөвшөөрсөн. Сонгуулийн ерөнхий  энэ сонгуулийн үйл ажиллагааг автоматжуулахад хэд хэдэн зүйлийг удирдлага болгож байгаа. Юуны өмнө сонгуулийн үйл ажиллагаа ямар ч тохиолдолд тасалдахгүй байх нөхцөлийг хангасан техник хэрэгсэл байх ёстой гэж үзэж байгаа. Тийм учраас энэ ямар ч автомат болон гар горим руу шилжих боломжийг хангасан техник хэрэгсэл байх ёстой гэдэг шаардлагыг нэгдүгээрт тавьсан байгаа.

Хоёрдугаарт, одоо мөрдөж байгаа хуулийн хүрээнд, одоо явж байгаа хуулийн төслийн хүрээнд ч гэсэн, энэ сонгууль бол цаасан саналын хуудастай байх юм.  Энэ цаасан саналын хуудсыг машинаар тоолох, гацсан тохиолдолд гараар шууд саналын хайрцаг руу саналын хуудас хийгдэж, тэр нь эргэж тоологдох тийм боломжийг олгосон ийм технологийг сонгосон байгаа.

Гуравдугаарт, анхаарсан зүйл бол  энэ машинуудыг үйлдвэрлэж, бэлтгэн нийлүүлэх хугацааны  асуудлыг нэлээн анхааралдаа авч үүнийг сонгон шалгаруулсан байгаа. Үнийн саналыг мэдээж харгалзан үзсэн. Гэхдээ гол асуудал бол аюулгүй ажиллагаа, баталгаат байдал, энэ бүх техникийн шаардлагуудыг хэрхэн хангаж байгаа асуудлыг голлож энэ дээр анхаарч, ажлын хэсэг ажилласан байгаа. Бид бол энэ техник хэрэгслийг сонгон шалгаруулах асуудлыг шууд сонгох аргаар явуулсан. Гэхдээ энэ дээр гадны хэд хэдэн компаний саналыг харьцуулан үзсэний үндсэн дээр мэргэжлийн ажлын хэсэг энэ сонголтуудыг хийж, энэ технологийг авч байгаа юм. 

Тэгээд ямар ч тохиолдолд энд саналын дүнг, санал хураалт дууссанаас хойш богино хугацаанд машинаар гаргах боломжтой байгаа нэгдүгээрт.  Хоёрдугаарт, аливаа төрлийн гацаа юм гарсан тохиолдолд гар ажиллагаанд шилжих тэр боломж нь байгаа.  Гуравдугаарт, маргаан гарсан тохиолдолд тоолох, өөрөөр хэлбэл тухайн сонгогчийн өгсөн санал бол саналын хуудсан дээр хадгалагдаж байгаа учраас гараар тоолох боломж нь нээлттэй байгаа ийм л технологийг бид сонгож байгаа. 

Энэ тухай тодорхой зүйл байвал хариулъя.

Ж.Сүхбаатар: Лувсанжав даргад баярлалаа. Танилцуулга хийж байгаа юм. Сонгуулийн ерөнхий хорооны тогтоол гарсан. Түүний танилцуулга ард нь хавсрагдаад, та бүхэнд тараагдсан байгааг би хэлсэн. Дахиад хорооны дарга өөрөө товч мэдээллийг өгч байна. Манай Байнгын хороонд энэ талаар танилцуулга хийх зайлшгүй шаардлагатай гэж үзсэн учраас та бүхэнд мэдээлэл өгөх ийм шаардлагатай болж байгаа юм.

Р.Раш: Ирэх оны сонгуулийг будилаангүй явуулах том л нөхцөл байх. Тэгээд цоо шинэ юм. Энэ яг хэдийд бүтэх юм бэ? дараагаар нь энэ чинь улс амьтнаа сургах, дадлагажуулах, мэдэн будилахгүй байх нөхцөлийг бүрдүүлэх гээд зөндөө ажил бий. Хэдийд бүтэх юм бэ? нэгдүгээрт.

Хоёрдугаарт, та бүхний долоовор хуруугаараа зааж байгаа тэр компани чинь бусад улс оронд хэр зэрэг үүнийгээ нийлүүлсэн юм бэ? тэр нийлүүлсэн техникийн найдвартай чанар нь дэлхийн амьдралд, улс төрийн амьдралд хэр үр дүнгээ өгсөн юм бэ?  

Цааш нь энэ их үнэ цэнэтэй юмыг бид авлаа. Ирэх жил Улсын Их Хурлын сонгууль, ирэх жилийн цаад жил Ерөнхийлөгчийн сонгууль болно. Түүнд л ашиглах байх. Тэгээд эргүүлээд складад тавих уу?  ер нь юу бодож байгаа юм бэ?  нэг удаагийн сонгуулийн хийхийн тулд л энэ мундаг юмыг  улсын төсвөөрөө аваад, дараагаар нь яана гэж бодож байна вэ? байшин бариад, буутай цэрэг хараад байж байх юм уу?  ер нь ямар янзтай юм байх вэ? улс төрийн сонгууль, олон талаас нь ярьж байгаа болохоор үр дүнгээ өгөх нь өгөх л байх, би тэгж л найдаж байна.  Яг өнөөдөр амьдрал дээр, санал хурааж байтал гэрэл унтраачихдаг гэж ярьдаг шүү дээ. Тэгээд харанхуй юман дундуур балладаг, тэглээ гээд эхлэх байх л даа. Сая Сонгуулийн хорооны дарга яриад байна. Гар ажиллагаанд шилжих нөхцөл гэдэг  нь тиймэрхүү, тиймэрхүү юмаа хэлж байгаа юм болов уу? яаж байгаа юм бол? манай гэрэл, цахилгаан ч бас найдвар муутай гэх мэтчилэнгийн ийм зүйлүүдэд хариулт өгөхгүй юу? их л сүрхий эд байх, бодвол. Техникт будилаан хийх нөхцөл, түүнийг хүртэл бид нар бодох ёстой. Миний мэдэн будилна гэдэг түүнийг л хэлж байгаа юм. Сүүлд нь кноп дардаг автомат машин руу заачихаад л, хамаг юмыг баллаж хаячихаад, ингээд дүлий техник  энэ л хийсэн шүү дээ, хэн мэдэх вэ гээд, нэг ийм юм гэх мэтчилэнгээр. 

Н.Лувсанжав: Энэ ажил мэдээж Сонгуулийн ерөнхий хороо  2012 оны сонгуулийн өмнө  сонгуулийг автоматжуулах тэр бүх бэлтгэлийг хангана гэсэн ийм зорилготой ажиллаж байгаа.  Компаниудыг сонгон шалгаруулахдаа ч тэр, энэ техник хэрэгслийг бэлтгэн нийлүүлэх боломж, чадавхи тэр бүх юмыг харгалзаж шалгаруулж байгаа юм. Үүнтэй уялдаатай олон зохион байгуулалтын шинжтэй, хөрөнгө хүчний шинжтэй асуудлуудыг шийдэх, хүн сургах олон асуудлууд бий. Тэр болгоныг бид зохион байгуулж, энэ ажлын цаана гарна гэсэн үндсэн дээр энэ ажил явж байгаа. 
Энэ ажил маань угаасаа ийм  сонгуулийг автоматжуулъя гэдэг ийм шийдлийг Их Хурал гаргаад 2011 оны төсөвт мөнгө суулгасан учраас бид  энэ шийдвэрийг хэрэгжүүлэх үүрэгтэй гэдэг үүднээс энд ажиллаж байна.

Энэ компаниуд өөрсдөө техник хэрэгслээ ашигласан, бусад оронд ч ашигласан тийм туршлагатай компаниуд. Солонгосын компани гэхэд, ер нь солонгосууд энэ автоматжуулах асуудлыг  7-8 жилийн өмнөөс шат дараатай хийж, техникээ жилээс жилд  технологийг нь боловсронгуй болгож ирж байгаа улс. Орон нутгийн болоод хотын мэрийн, намын гэх мэт олон сонгуулиуд дээр энэ техникийг туршиж боловсронгуй болгож ингэж явж байгаа. Тэгэхдээ сонгуулийн өөрийн технологитой уялдуулсан тэр шинэчлэлүүдийг хийж явж байгаа ийм цэгцтэй шинэчлэлийг хийж байгаа орон юм. Үүнийг  гол  үйл ажиллагааг явуулж байгаа компаний энэ техникийг бид бас манай ажиллагаанд ашиглах боломжтой гэж үзэж, ингэж сонгож байгаа юм.

Америкийн компаний хувьд бол америкт угаасаа  энэ хоёр компани сонгуулийг автоматжуулах ажлыг штатуудад хийдэг, туршлагатай, олон жил үүнийг хийж байгаа ийм компани, нэгдүгээрт.

Хоёрдугаарт, Америкийн өөрийнх нь машин техникт тавигдах стандартын шаардлагыг хангасан ийм л машинууд байгаа. Энэ дээр ажиллагаа нь баталгаатай, найдвартай талаасаа аргагүй шалгарч байгаа ийм юм.

Нийлүүлэх хугацааны хувьд  үндсэндээ З сар, 2-5 сарын ийм хугацаануудыг амласан ийм компаниуд байгаа. Зарим компаниудын хувьд нэг хэсэг техник нь бэлэн үйлдвэрлэгдсэн техник байж байгаа гэх мэтийн ийм талуудыг нь бид харж, үүнийг  амжих юм байна. Бид ирэх оны 1, 2 сар гэхэд техникүүдээ авчих юм байна гэсэн тооцоон дээр ажиллаж байгаа.

Гар ажиллагаанд шилжих нөхцөл гэдэг маань тухайн үед техник хэрэгсэл, янз бүрийн байдлаар гацах барих янз бүрийн тохиолдол гарахыг үгүйсгэх арга байхгүй. Ийм тохиолдолд  гараар тоолох тэр боломжийг бий болгох, тэр нөхцөлийг бүрдүүлчихсэн саналын хайрцгуудтай байгаа учраас энэ технологийг бид сонгож авч байгаа юм. Түүнээс биш тог тасрах асуудлыг шийдэх боломжтой ийм техникүүд байгаа. Өөрсдөө запас батарейтай, дээр нь нэмэлт цахилгааны эх үүсвэрт холбогдох боломжтой ийм техникүүдийг хэрэглэх учраас үүнийг манай орон нутгийн нөхцөлд, ямар ч нөхцөлд шийдэх боломжтой юм гэж ингэж үзэж байгаа юм.

Хадгалах асуудлын хувьд, энэ бол  Ерөнхийлөгчийн сонгуульд хэрэглэгдэнэ. Ер нь энэ цааш цаашдаа сонгуулийн автоматжуулалтыг хийхээс арга байхгүй, үүнийг хадгалахаас арга байхгүй. Нэгэнт л авсан техникийг хадгалж, сонгуулиудад ашиглах ийм л байдал байгаа. Хүндрэл бий. Маш том агуулах сав. Гэхдээ агуулах сав нь зүгээр нэг бараа хураадаг агуулах биш, тэнд хүн ажиллаж, энэ техник хэрэгслийн үйлчилгээг хийдэг, мэдээллийг нь цэгцэлж байдаг, шалгаж байдаг, баталгаажуулж байдаг ийм нөхцөлийг бүрдүүлсэн агуулах сав хэрэгтэй. Үүнийг төлөө ажиллаж байх хүмүүс ч хэрэгтэй болно, ер нь цаашдаа. Тийм учраас бид шаардлагуудыг энэ хугацаанд  Засгийн газарт асуудлыг тавьж шийдүүлэх ийм чиглэлээр ажиллана гэж ингэж бодож байгаа. Энэ талаар бид бас Их Хурлын тогтоолын төслийг Их Хуралд өгсөн.

Ц.Батбаяр: Мэдээж сонгуулийг будилаангүй явуулна гэж их олон жил ярьж байгаа л даа. Тэгээд тооллогын машинаар одоо явуулаад будилаан тасарна гэж ойлгохгүй байгаа юм. Нөгөө ялагдсан хүмүүс нь өө энэ программыг хүн хийдэг юм чинь энэ хэдэн луйварчид дахиад программыг  хийчихлээ, өөрчилчихлөө гэдэг ийм  юм дахиад л гарна. Тэр сонгууль хэзээ ч төгс төгөлдөр явна гэдэг ойлголт байхгүй байх. Солонгосын машин, Америкийн машин гэж байна. Үүнийг яг өнөөдөр Солонгост хэрэглэхээс гадна өөр гадаадын улс оронд хэрэглэж байсан түүх бол би таны яриагаар байхгүй юм байна гэж ойлголоо. 
Тэгэхээр  энэ машинуудыг авах эзнийг яаж шалгаруулсан юм бэ?  Энэ талд ний нуугүй хэлэхэд гайхаад байгаа шүү. Туршлага нь аль хэр олон түгсэн юм бэ? энэ талаасаа та бүгдэд бодсон юм байна уу?  Солонгос бол манай монголчуудыг бодвол соёлтой улсууд шүү дээ. Луйвар хийе гэж боддоггүй. Манайхан чинь бол яаж ийгээд луйвар хийчихсэн юмсан, тэр программ яаж ийгээд хийчих юмсан гэж бодоод явдаг тийм л улс гэж би бодоод байгаа юм шүү дээ. Тэгэхээр энэ талд яах ёстой юм бэ? 

Хоёрдугаарт нь, хэрвээ энэ систем түгээн дэлгэрсэн бол дэлхийн бүх олон орнуудад л сонгууль явуулж байгаа, тэр  олон орнууд яагаад хэрэглэхгүй байна вэ гэдэг талаасаа бодсон, санасан юм байна уу?  Бид бол ганцхан орос орных хэрэггүй гэж яриад байгаа шүү дээ. Нөгөө талаасаа энэ программ өөрөө чухал. Программыг хүн хийж байгаа. Энэ талд яаж хяналт тавих вэ? энэ талыг бодож тооцоолж байгаа юм байна уу? манай Монголын программчид хэд билээ? Гадны программчид, ер нь аль улсын бүх л программчид хөлсөөр л ажилладаг шүү дээ. Арай илүү хөлс өгсөнд нь явчихбал яах вэ? энэ баталгааг яаж хангах талаас юу хийж байна вэ? 

Н.Лувсанжав: Энэ Америкийн тооллогын машинууд бол олон оронд Канад, Латин Америк, Британи, Европ, Зүүн Ази, Номхойн далайн энэ орнуудад туршигдсан машинууд, хэрэглэж байгаа. Энэ талаар нэлээн олон оронд энэ машинуудыг ашиглаж байгаа ийм  туршлагатай компаний хувьд тийм байгаа. Солонгосын хувьд бол гадаадад өөр газар туршсан тухай асуудал байхгүй байгаа. Угаасаа Солонгос улс энэ ажил дээрээ их олон жилийн өмнөөс дэс дараатай явж байгаа улс. 

Будилаан гаргах асуудал бол субъектив талын юмнууд байж болох байх л даа. Будилаангүй  байлгах тэр технологийн бүх шийдлүүдийг хангасан ийм техникүүдийг бид сонгож, энэ техникийг гацаагүй ажиллуулах ийм л үүрэг хүлээгээд энэ дээр ажиллаж байгаа. Үүний тулд  мэдээж, үүнийг  ажиллуулах хүмүүсээ сургаж, баталгаажуулах асуудал зайлшгүй чухал. Бусад оронд сонгуулийн автоматжуулсан системийн хуулиа баталж байгаад, энд ямар ямар шаардлагууд тавигдах вэ? үүнийг ажиллуулах хүмүүст ямар шаардлага тавигдах вэ гэдгийг хуульчилж байгаад явуулж байгаа. Бид энэ талаар манай Их Хурал дээр хуулийн төсөл яригдаж байгаа учраас энэ болох байх гэж ингэж бодож байна. 
Программын хувьд үнэхээр чухал. Энэ машинууд дээр манай Монголын сонгуулийн хуулийн нөхцөлийг хангасан тэр шийдлүүдийг гаргаж, дүнг гаргах тэр программыг хийх хэрэгтэй болно. Энэ дээр зайлшгүй үндэсний мэдээллийн технологийн компаниудыг бид сонгон  шалгаруулж, ажиллуулах шаардлагатай. Ийм ажлыг бид жичид нь ажлын хэсэг, энэ үндэсний компаниудыг сонгон шалгаруулж ажиллуулах ийм төлөвлөгөөтэй байгаа. Манай компаниудын хувьд бас энэ талын чиглэлийн автоматжуулалт туршлагатай ийм компаниуд манайд байна. Иргэний шинэчилсэн бүртгэл дээр ажилласан туршлагатай компаниуд байж байгаа. Энэ бүгдийг иргэний бүртгэлийн санд түшиглэж, тэнд буй болгосон тэр технологийн шийдэлд түшиглэж явагдах учраас бид иргэний бүртгэлийн газартай хамтарсан ажлын хэсэг байгуулж, энэ хоёр үйл ажиллагаагаа технологийн хувьд уялдуулж явж байгаа. Энэ дээр ажилласан манай үндэсний компаниуд байгаа учраас бид тэр компаниудыг түшиглэж, энэ ажлыг явуулна гэж ингэж бодож байна.

Ж.Сүхбаатар: Түрүүний асуудал дээр би нэмээд хэлэхэд, би өөрөө ч Сонгуулийн ерөнхий хороонд ажиллаж  байсан, сая Байнгын хорооны даргын хувьд Филиппинд очоод хуралд суухдаа, Филиппиний сонгуулийн комиссын даргын электрон сонгуультай холбоотой асуудлаар хийсэн мэдээллийг  зориуд сонссон юм. Энэ дээр ямар асуудал байна вэ гэхээр, электрон сонгууль гэхээр хоёр янз байгаад байгаа юм, зарим хүмүүс ойлгохдоо. Нэг нь ямар асуудал байна вэ гэхээр, онлайнаар шууд  саналаа өгчихдөг,  электрон санал хураалтаар гээд, нөгөө дэх нь электрон санал хураалт биш, санал тоолох юмаа автомат  машинаар хийж байгаа асуудал байгаа юм. Электрон машинаар автомаар тоолдог асуудал дэлхийн олон оронд нэвтэрсэн байгаа юм. Сүүлийн үеийн гол яриад байгаа юм бол электрон сонгууль буюу электрон санал хураалт гээд энд тэндээс интернэтээр санал өгдөг ийм асуудал дээр сайн, муу гэж  их яриад байгаа юм.  Гэхдээ сая таны хэлдэг асуудал дээр асуудал гарч байгаа юм.

Ер нь дэлхийн улс  гүрнүүдийн сонгуулийн мэргэшсэн байгууллагууд ийм электрон санал хураалтыг санал тоолох машины төлөө бараг бүгд байгаа юм. Улс төрчид бол итгэхгүй байгаа юм. Бүх улс оронд ийм асуудлын эсэргүүцэл үндсэндээ гарч байгаа юм. Филиппинд жишээлбэл, Азид Солонгосууд номер нэг байгаа нь үнэн. Тэгээд Азийн бусад орнууд энэ автоматаар санал тоолдог машинууд нэлээн хэрэглэх ийм хандлага руу орсон. Филиппин бол нэлээн ажил хийж явсан. Сая харамсалтай нь Дээд шүүх нь тодорхой хэмжээгээр эргэлзээтэй шийдвэр гаргасан гэж яригдсан. Ер нь тэдний ярьж байгаа зүйл бол  хатуу хэлж байгаа нь сонгуулийн байгууллагын улсууд бол шударга чөлөөт сонгуулийг явуулах ийм үндсэн нөхцөл бол автомат машин болон энэ электрон сонгуулийн хэлбэрийг ашиглах явдлын төлөө байгаа. Энд хатуу байр суурьтай байгаагаа мэдэгдэж байгаа. Энэ бол чиг хандлага гэдгээ шууд хэлж байгаа юм.  Тэгээд хамгийн гол асуудал  яг таны хэлдэг үнэхээр тухайн улс дотооддоо ойлголцож, харилцан улс төрийн намын түвшинд улс төрчид өөрсдөө ойлголцож, аль болохоор энэ сонгуулийг электрон автоматжуулах уу? үгүй юу гэдэг дээр бодлогын шийдэл гаргаад тууштай явах уу? үгүй юу гэдгээс хамаарах ийм асуудал байгаа гэж би хувьдаа ойлгосон. Үүнийг бас гишүүддээ ерөнхийд нь хэлчихье гж бодож байна.
Ц.Батбаяр: Уг нь би Лувсанжав даргаас хамгийн гол юм асуусан шүү дээ.  Хэзээ энэ хоёр машиныг авах тендер зарлаад, хэдэн компани ороод яаж шалгаруулсан юм бэ гэж асуугаад байгаа юм. Энэ чинь юмны утга учир энд л харагдаад байгаа л даа. Тэнд хариулахгүй юм, би юу гэж ойлгох вэ? 

Н.Лувсанжав: Би хариулъя. Ер нь бол сонгуулийн техник хэрэгслийг тендер зарлаж, өмнөх сонгуулиуд дээр авсан тийм туршлага нэгдүгээрт байхгүй байгаа.

Хоёрдугаарт, Ерөнхийлөгчийн болоод Улсын Их Хурлын Сонгуулийн хуульд Сонгуулийн хороод  гэрээ байгуулж энэ техник хэрэгслийг авах талаар заалт байдаг юм.

Гуравдугаарт,  Тендерийн хуулиар энэ асуудал явна гэвэл Тендерийг зарлаад тэр бүх процедураар явна гэвэл цаг хугацааны хувьд бас боломжгүй байсан. Тендерийн хуулиндаа ч гэсэн асуудал бас байдаг юм, үндэслэлүүд. Тэр нь юу вэ гэвэл, улс үндэсний аюулгүй байдалтай холбоотой тийм технологитой холбоотой техник хэрэгслийг шууд гэрээ байгуулах аргаар бас авч болох үндэслэлүүд байгаа юм. Тийм учраас Сонгуулийн ерөнхий хороо өмнө Ардчилсан намын болоод Ардын намын бүлгийн хурал дээр энэ асуудлыг танилцуулахдаа ч гэсэн бид үүнийг шууд авна гэдгээ хэлсэн, нэгдүгээрт. Хоёрдугаарт, мэдээж энэ дээр үнийн харьцуулалт нэг чухал үзүүлэлт мөн нь мөн. Гэхдээ үнэ нь хямдхан юм гээд найдлага муутай техник хэрэгсэл авах үнэхээр  боломжгүй, ийм л техник хэрэгсэл байгаа юм.
Нөгөө талаар,  Иргэний бүртгэлийн тогтолцоо, шинэчилсэн бүртгэлийг явуулсан техник хэрэгсэл маань өөрөө эргээд үндэсний аюулгүй байдалтай холбоотой ийм мэдээллийн санг агуулдаг ийм техникийн бааз байгаа юм. Үүнтэй энэ техник шууд холбогдож ажиллана. Энэ үүднээсээ бид бас өмнөх жишгийг ч харсан. Иргэний бүртгэлийн шинэчилсэн бүртгээлтэй холбоотой техник хэрэгслийг шууд гэрээ байгуулах аргаар авсан. Гэхдээ аль алин дээр нь мэдээж хэрэг тодорхой хэдэн санал болгосон компаниудын дунд нь аюулгүй байдал талаасаа, мэдээллийн технологи талаасаа, бусад бүх талаас  төлөөлөл бүхий ажлын хэсэг энэ дээр ажиллаж байгаад технологио сонгон шалгаруулаад, тэгээд тэр сонголтыг Сонгуулийн ерөнхий  хороо зөвшөөрч энэ ажлыг явуулъя гэж байгаа юм. Ийм маягаар энэ компаниудыг сонгон шалгаруулсан.

Ц.Батбаяр:  Солонгос, Америкийн компани өөрөө зүгээр гүйгээд ороод ирчихсэн юм уу? би бол тэгж л  ойлгох гээд байна шүү дээ.  Аюулгүй байдал талаасаа юм яриад байна л даа, би түүнийг ойлгож байна. Би гайхаад байна, асуугаад байхаар өөр юм хариулаад байхаар би юу гэж ойлгох вэ? Энэ компанийг  дэлхий дээр олон компаниуд байгаа, яаж энэ компанийг сонгочихов? Энэ хоёр компанийг.  Хэдэн компани вэ түүнийгээ хэлчих л дээ.

Н.Лувсанжав: Түрүүн би хэлсэн л дээ. 4  компани орж байгаа гэдгийг хэлсэн. 4 компани орж байгаа. Үүнийг Батбаяр гишүүн сонсоогүй үлдчихсэн юм шиг байна.  Энэ дээр Солонгосын хамтарсан компаниуд орж байгаа, Америкийн хоёр компани, Филиппиний ийм 4 үндсэн субъект бол техник технологийг бид нийлүүлэх боломжтой юм  гэж  асуудлаа оруулж ирж, өнгөрсөн З-аас 6 сар хүртэлх хугацаанд техникээ танилцуулсан. Энэ танилцуулгыг бид нээлттэй явуулсан. Сонгуулийн ерөнхий хорооны  тэр дугуй зааланд  нээлттэй сэтгүүлчдийн өмнө явуулсан. Их Хурлын гишүүдэд бас танилцуулсан, Байнгын хороон дээр бас танилцуулсан.  Танилцуулах асуудал нь.

Туршилтыг бол албан журмаар, албан ёсны шаардлагын хүрээнд Мэргэжлийн ажлын хэсэг явуулж, туршилтыг хийлгэж, тэр туршсан үндсэн дээр энэ сонгон шалгаруулалтууд дээр санал, дүгнэлтээ гаргасан. Ийм л маягаар сонгон шалгаруулалт явсан. 

Ж.Сүхбаатар: Тэгэхдээ энд чинь түрүүн асууж байхад, би бол ойлгохдоо Улсын бүртгэлийн ерөнхий газар, Тагнуулын ерөнхий газар, Тагнуулын ерөнхий газрын Төрийн холбооны газар, Харилцаа, холбооны зохицуулах хороо, Мэдээлэл, шуудан, харилцаа холбоо технологийн газрын төлөөлөл орсон учраас эд бас энэ дээр санал нэгдсэн гэж ойлгож байгаа.

Н.Лувсанжав: Энэ чиглэл, чиглэлээр уг байгууллагууд орсон. Бид энэ компаниудын  талаар Тагнуулын ерөнхий газраас албан ёсоор эдгээртэй холбоотой анхаарал татах ямарваа нэг асуудал байна уу? гэдэг асуудлыг албан ёсоор бичгээр тавьж, бичгээр хариугаа авсан л даа.

Н.Энхболд: Хуулийн төсөл өргөн барьчихсан байгаа шүү дээ. Тэр төсөл чинь  одоо энэ машинуудыг сонголоо гэж үзэхэд, тэр хуулийн төсөлд ямар нэгэн өөрчлөлт орох зарчмын заалт юмнууд бий юу? тэр бол ерөнхий юмнуудаар зохицуулчихаж байгаа юу? яг хуультайгаа яаж холбогдохоор байгаа вэ? хэтдээ.
Н.Лувсанжав: Ер нь бол энэ автоматжуулалтыг хуулийн хүрээнд зохицуулж, олон харилцаа энэ дээр гарах юм байна л даа. Техник хэрэгсэл авахаас эхлээд, техник хэрэгслийг баталгаажуулах, хэрэглэх, хэрэглэх явцад гарсан асуудлуудыг хэрхэн шийдвэрлэх вэ? энэ мэдээллүүдтэй хэн хэн ямар байгууллага, ямар эрхийн үндсэн дээр харьцаж байх вэ? хэн хаанаа ямар бүрэн эрхтэй ажиллах ёстой вэ гэдэг асуудлуудыг журамласан ийм хууль байгаа юм. 

Тэгэхдээ энэ хууль маань хамгийн ерөнхий харилцааг зохицуулж байгаа шүү дээ. Түүнээс биш технологийн шийдэл гарахаар л хуулийг өөрчилдөг тийм юм бол байхгүй. Тийм учраас энэ сонголттой холбоотой хуулийн төслийг эргэж харах тийм асуудал гарахгүй болов уу гэж би бодож байна.

Ж.Сүхбаатар: Би бол яг Энхболд даргын хэлээд байгаагаас үүдээд түүнийг уншиж үзсэн л дээ. Ер нь та хэдийн ч хүлээгээд байгаа юм  нь энэ хэрвээ шийдэгдээд явчихбал тэр хуульд суурилж зарим нэг янз бүрийн асуудлууд хийх болов уу гэж бодоод бас тэр хуулийг хүлээзнээд байгаа. Тийм шаардлага гарахаар байна билээ. Түүнийг та анхааралдаа авч, түүнийгээ уяхгүй бол тэр хүссэн, хүсээгүй уягдахаар юм билээ. Тийм учраас түүнийг хүлээгээд байгаа юм. Та нарын энэ шийдэл чинь тодорхой болчихвол үүнтэйгээ уясан тийм байдлаар тэнд зарим нэг тодотгол хийхгүй бол болохгүй байгаа шүү.

Г.Баярсайхан: Би тодруулъя.  Би урьд энэ гишүүдийн ярьж байгаа зүйлтэй санал нэг байна. Өнөөдөр улс төрийн нөхцөл байдал ямар байна вэ гэвэл, сонгууль ойртож байна. Энэ улс гүрэн дамнасан транснациональ том том корпорациуд Монголын улс төрийн дотоод хэрэгт оролцож,  энэ уул уурхайн баялгийн хуваарилалтад оролцох сонирхол асар их байгаа шүү дээ. Тэгээд сая хамгийн тод жишээ бол Рио-Тин-То Монгол руу ганц цагаан цаас шидэхэд Монголын төр ерөөсөө гарах гэж байна шүү дээ. Шляптайгаа хамт толгой нь өнхөрч байна шүү дээ. Тэгэхээр би юу хэлэх гээд байна вэ гэхээр, Монголчууд төрөө төвхнүүлэх гээд сонгууль явуулах гэж байхад хамгийн боломжтой нөхцөл нь энэ сонгуулийн машинаар  дамжуулаад би бол гадны нөлөө орж ирэх бололцоо боломж байгаа гэж байгаа юм. Тэгэхээр та сая тагнуулын байгууллагууд, хүчний байгууллагууд байлцсан гэж байна.  Сонголт явуулахад байлцсан байж болно. Түүнийг чинь бүр судлах хэрэгтэй, дотор талыг нь задалж үзээд, программын хаалт, хамгаалалт нь ямар юм бэ? тийм дүгнэлт гарсан уу? үгүй юу гэдгийг би асуумаар байна. 
Нэг жирийн иргэн ТҮЦ ажиллуулахад Мэргэжлийн хяналтаар дүгнэлт гаргуулж байгаа шүү дээ. Тэгэхээр бид нар төрөө бүгдээрээ сонгох гэж байхад нөхдүүд байлцаад болно гэж хэлсэн юм уу? тийм дүгнэлт гарсан уу? Сая та бүхэн мэдэж байгаа, шилэн кабелын  тендер зарлаж байхад ZTI  хятадын компанийг янз бүрийн тагнуулын юм суулгадаг гэсэн ийм мэдээлэл тухайн үед байсан. Энэтхэг тэр компаниудаас серверүүдийг худалдаж авч байснаа буцаагаад өгч байсан. Манайхан тухайн үед янз бүрийн хэл ам таталж байсан зүйл гарч байсан шүү дээ. Энэ бол нарийн электрон төхөөрөмж гэж би ойлгож байгаа юм.  Тэр дотор Сонгуулийн программаар дамжуулаад сонгуулийн үр дүнд нөлөөлөх тийм гадны халдлага орж ирэх бололцоо, боломж байгаа шүү дээ.  Тэр бүхнийг судалсан уу? Зүгээр л нөхдүүд та нар дэлгүүрийн бараа сонгож байгаа юм шиг сонголт хийсэн үү? 

Н.Лувсанжав: Мэдээж  хэрэг  энэ техник  хэрэгслийг сонгох асуудал бол зүгээр нэг техник тоног төхөөрөмж худалдан авахаас хамаагүй өөр юм байна л даа. Тийм ч учраас бид үүнийг нэлээн хязгаарлагдмал хүрээнд, аюулгүй байдал талыг нь харгалзсан мэргэжлийн байгууллагуудын оролцоотой ажлын хэсгийг оролцуулж  энэ сонголтыг хийж байгаа. 

Мэдээж ажлын хэсэгт мэргэжлийн чиглэлээрээ таны саяны хэлээд байгаа аливаа эрсдлүүдийг гаргах боломж байна уу? үгүй юу, техник технологи талаасаа гэдэг асуудлыг нь судалж, түүнийг үнэлсний үндсэн дээр дүгнэлт гаргах тийм мэргэжлийн хүмүүс орж ажилласан. Тэр хүмүүс бол энэ техник хэрэгслүүд хэрэглэх боломжтой юм байна гэдэг үнэлэлт дүгнэлтээ өгөөд, ингээд хорооны хуралд оруулж ирж байгаа юм. 

Ер нь  хөндлөнгөөс янз бүрийн дайралт хийгээд, электрон сүлжээгээр будилуулах боломжтой гэж хүмүүс ярьдаг л даа. Тэр болгоныг нь хаасан технологийг энэ машинуудад суурилуулсан учраас, байгаа учраас л  энэ олон улсын сонгуулиудад хүлээн зөвшөөрөгдөж хэрэглэгдэж байгаа ийм л технологи байгаа юм. 

Г.Баярсайхан: Солонгосын энэ компаний үйлдвэрлэсэн тоног төхөөрөмжид бусад улс орнуудад мэдээж худалдагдсан болоод та нар худалдаж авсан байх.  Алдаа мадаг гарч байсан ийм тохиолдол байна уу? үгүй юу? 

Н.Лувсанжав: Ер нь бол  Солонгосынх болоод Америкийн энэ техник хэрэгслүүд дээр  явцын дунд алдаа мадаг гарах магадлал нь их бага байгаа юм, гарч байсан  тохиолдол нь ч бага байгаа юм.  Гарч байгаа нь  тэр программ будилах талаасаа биш, техник хэрэгсэл халах ч байдаг юм уу? цаас зуудаг бул нь  гацах ч юм уу? тийм механик чиглэлийн гацаанууд гардаг л юм билээ. Тэр болгоныг газар дээр нь гацааг арилгаад явах тэр нөхцөл боломж нь байдаг л юм байна. Техник юм болохоор ямар нэг хэмжээнд гацдаг л юм шиг байна л даа.

Ч.Сайханбилэг: Гол юм нь санал тоолох юман дээр   харьцуулсан хүснэгт гарахаар хамгийн үнэтэйгий нь сонгосон юм байна тийм ээ? НӨТ элдэв юмнууд нь ороогүй, тэр ороход хамгийн үнэтэй болно. Гэхдээ гол нь ажлаа маргаангүй, булхиагүй, луйваргүй явуулахыг  гол нь харсан болов уу гэж бодож байна. Үүнээс үзэхэд хамгийн хямд нь хамгийн сайн гэдэг тендерийн хуулийн утгагүй заалтаар, тэгээд Сонгуулийн ерөнхий хороо үүнийгээ бүрэн гүйцэд харж чадаж, авч чадаж байна уу гэдгийг л гол нь асуух гэсэн юм. Хамгийн үнэтэй нь, хамгийн чанартай нь гэж ойлгож байгаа шүү дээ. Одоо яг энэ төхөөрөмж авч хэрэглэсний дараа ямар нэгэн булхай луйвар гарахгүй гэдэг тийм сэтгэл ханамжийн баталгаа ч гэдэг юм уу? тийм зүйл байвал Сонгуулийн ерөнхий хорооны бүрэлдэхүүний хувьд бий болж чадаж байгаа юу гэдгийг асуух гэсэн юм.

Н.Лувсанжав: Мэдээж би түрүүн тайлбарласан. Энэ сонгон шалгаруулалтыг хийхдээ олон талыг нь харж байгаа. Цаг хугацааны фактор их чухал байгаа. Энэ компаниудын ханган нийлүүлэх, техникээ ирүүлэх хугацааг бид маш анхааралтай харж байгаа. Түүнийг аль нь чадах юм бэ гэдэг талаасаа.

Хоёрдугаарт, тэр элдэв янзын зөрчил гаргахаас сэргийлсэн хамгаалалтын систем нь ямар юм бэ гэдэг талаасаа баталгаатай, найдвартай талыг нь харж байна. 

Гуравдугаарт, үнийн ерөнхий саналыг харж байгаа. Тэгэхдээ үнийг гол болгож Тендерийн хууль шиг хамгийн бага үнэтэйг сонгоно гэвэл энэ компаниудын хувьд бас  цаг хугацаандаа нийлүүлж чадахгүй компани нь шалгарах ч байдаг юм уу? баталгаатай, найдвартай ажиллагааны талаасаа дутагдалтай компани шалгарч байдаг юм уу? ийм эрсдлүүд байгаа учраас энэ сонгуулийн техник хэрэгсэл хамгийн гол нь баталгаатай, тухайн манай шаардлагыг хангаж ажиллах чадвартай тэр компаний техник хэрэгслийг сонгох энэ гол асуудлыг  баримталж, энэ шалгаруулалт явагдсан. Тийм учраас тэр санал тоолох техник хэрэгслийн нэгжийнх нь үнэ Америкийн тэр компаний хувьд харьцангуй хамгийн өндөр нь ч бас биш л дээ, ер нь бол. Бид бол энэ компанитай ажиллах боломжтой юм гэдэг л ийм итгэл үнэмшилтэйгээр энэ саналыг зөвшөөрч байгаа шүү дээ.
Бид бол гол нь машиныхаа үнийг нэлээн гол харахгүй бол болохгүй байна. Энэ чинь хэлцээ, гэрээ хийнэ. Гэрээ хийх үед янз бүрийн асуудлууд гарах учраас үүнийг хааж байгаа юм.

Д.Очирбат: Машинаар тоолдог, мэдээж тоолоод явдаг тийм дадсан хэвшилтэй улс орон бас байдаг байх.  Үүнийг эсэргүүцдэг улс орнууд нь ямар ямар улсууд байдаг юм бэ? Сонгуулийн тогтолцоо нь ямар тогтолцоогоор явдаг юм бэ? тэр эсэргүүцдэг улсуудын тэр гарсан  үндэслэл байгаа. Тэр ямар үндэслэлүүдийг тэр улсууд тавьдаг юм бэ?  Америк гэж яриад байдаг, америк чинь бүгдээрээ тэнд тэр сонгуулийн тогтолцоо бүгдийг нь машинаар тоолдоггүй л юм билээ. Европод  бас яриад л байна. Европод бас бүгдээрээ тоолдоггүй, үүнийг хуулиараа хаачихсан, хориглочихсон ийм улс орнууд байдаг юм билээ. Энэ тал дээр та бүхний гаргаж ирж байгаа  бодол, үзэл баримтлал яг ямар байна вэ? 
Техник л юм болсон хойно, яахав ер нь тухайн нэр хүндтэй компани тэр бүтээгдэхүүнээ маш өндөр хяналт дор, харуул хамгаалалт дор хяналттай л байдаг байх. Тэгэхдээ техникийг хүн зохиож байгаа юм, цаанаа ямар нэгэн хүний механизм, фактор тэр харуул хамгаалалтынх нь юманд орж л таарна. Орохгүй гэж  100 хувь хэн ч хэлж чадахгүй шүү дээ. Тэгэхдээ энэ талаас нь яаж зохицуулах ёстой юм бэ? гараараа тоолно ч гэж бас яриад байдаг. Цуг давхар хянаж тоолно ч гэж яриад байдаг.  Тэгэхдээ ер нь бол  уламжлалт аргаасаа татгалзах бас гол гол үндэслэлүүд чинь юу байгаа юм бэ?  Тендерээр  авахгүй гэж. Тендерээр авахаар хамгийн муугий нь авах болох гээд байна гэж байна. Тэгвэл энэ Тендерийнхээ хуулийг өөрчилбөл яасан юм бэ?  Өчигдөр эрүүл мэндийн байгууллагаар явахаар бас яг л ийм юм ярьж байна. Тендерээр авсан  тэр хятадаас   оруулж ирсэн мэс заслын утас нь бөөрний хагалгаа хийлгээд, хагалгааных нь шарх  эдгэрээгүй байхад нөгөө дэх нь задарч тавиад эвэрхий болоод, энэ жил гэхэд  тэр тендерээр хуучин хямд үнэтэй авсан утаснаас болж 70 хүн дахин хагалгаанд орж байна гэж. Саяны сонгуулийнхаа энэ юман дээр хариуцлагатай байж тендерээр тэр хямд үнэтэйгий нь авахгүй гэж байна.  Тэгэхээр үүнийгээ тендер гэж яриад байдаг хямдхан юм авдаг, тэгээд түүнийгээ шахдаг энэ юмыг боливол яасан юм бэ? Үүнтэй санал юу байна вэ? санал тоолох аппараттайгаа.
Н.Лувсанжав: Энэ машинаар тоолдог улс орон эсэргүүцдэг ч улс орон байгаа. Ер нь тоолъё ч гэсэн тухайн орных нь сонгуулийн системийн хөгжил тэр нь бас эдийн засгийн чадавхи нь хүрэхгүйгээс бас тоолохгүй байгаа орнууд ч байдаг л байх. Эсэргүүцэж байгаа орнуудын эсэргүүцэж байгаа гол шалтгаан бол ерөөсөө л улс төрийн зөвшилд хүрэхгүй байгаагаас л болж байгаа юм. Түүнээс биш техник хэрэгсэл ашиглаж болно, болохгүй, гацаатай технологи талаасаа шалтгаан байхгүй. Улс төрийн зөвшилд хүрэхгүй байгаагаас л ашиглахгүй байгаа орнууд бий л дээ. 

Ер нь уламжлалт аргаас татгалзах ямар үндэслэл байна вэ гэж байна. Их Хурал дээр  2011 оны төсөв ярихад угаасаа л энэ автоматжуулалтыг хийх  нь зүйтэй юм. Ингэснээр  2008 оны сонгуулийн үеэр хүний хүчин зүйлээс шалтгаалан гарсан  олон зөрчил дутагдлыг хаах боломжтой юм гэдэг үүднээс л энэ шийдэлд хүрсэн байх гэж бид ойлгож байгаа юм.
Ер нь төрийн бус байгууллагууд, бусад байгууллагуудын  энэ сонгуулийн үйл ажиллагаанд хийсэн мониторингийн дүгнэлтийг харахад ч гэсэн тэр, энэ технологи бол олон зөрчлийг хаах боломжтой юм гэдэг үүднээс  энэ  сонгуулийн технологид дэвшил гаргах тийм зорилтыг л Сонгуулийн ерөнхий хороо тавьж явж байгаа. Бид өмнө нь Ерөнхийлөгчийн болоод нөхөн сонгуулийн үед бид бүртгэлийн асуудлыг автоматжуулах оролдлого, туршилтуудыг хийсэн шүү дээ. Тэр маань бас сонгогчдын таашаалыг хүлээж, дэмжиж, сонгогчид үнэлж байсан. Цаг хугацаа, техник хэрэгслийн ашиглалт, хүний хүчин зүйлийг арилгах талд дэвшил болсон. Одоо нэгэнт  2011 оны төсөвт 24 тэрбум төгрөг Их Хурал суулгаж өгсөн. Энэ нь 2012 оны сонгуулийг бүхэлд нь  иж бүрэн автоматжуулах асуудал. Би энд автоматжуулах гэж ярьж байгаа юм. Түүнээс биш электрон сонгууль хийе гэсэн үг биш. Электрон сонгуулийг түрүүн Сүхбаатар дарга ярьсан. Тэр бол арай өөр өндөр түвшний асуудал учраас бид автоматжуулах зорилтыг л өмнөө тавьж байгаа.

Ж.Сүхбаатар: Өөр асуулт асуух гишүүд байхгүй байна. 
Санал хэлье. Энхболд, Раш гишүүд
Н.Энхболд: Түрүүн хуультай холбоотой асуудал дээр би асуудал тавьсан. Энэ дээр технологийн хувьд аваад үзвэл хэрэв хоорондоо сүлжээгээр холбогдоод гаднаас машинд нь программд нь нөлөөлөхөөр тийм юмнуудыг нь  хаачихвал, зөвхөн тэр машиндаа суулгачихсан байхад энэ  өөрчилж болохгүй технологи юмнууд нь байж  таараа даа. Тийм учраас энэ машинуудыг хийсэн байх. Тэгэхээр энэ бол хоорондоо нэт-ээр  холбогдохгүй, тусдаа тусдаа дүнгээ гаргачихаад, түүнийгээ сүүлд нь механикаар  дүнгий нь нэгтгэх тухай ийм ойлголт яваад байгаа шүү дээ, хуульд. 

Гэхдээ энд асуудал юу байна вэ гэхээр, бас олон хүн эргэлзээд байх шиг байна. Нээрээ энэ орчин үеийн технологи чинь хаанаас нь ч яаж нөлөөлдөг болчихдог, тэр тусмаа энэ программаар нь дамжуулаад, сүлжээгээр нь дамжуулаад их олон асуудал гараад байгаа учраас үүнээс их болгоомжлоод байгааг бас манай Сонгуулийн ерөнхий хороо ойлгох хэрэгтэй.

Арга зам бий гэдгийг сайн ойлгуулах хэрэгтэй. Тэгээд хуулиндаа энэ талынхаа юмыг сайн тусгаж өгөх хэрэгтэй.  Баталгаатай, жишээ нь хамгийн сүүлийн хөндлөнгөөс нь орж болдоггүй ямар хөтөлбөр, ямар арга техник байдаг юм бэ? түүнийг хэрэглэсэн байхаар зааж. Энэ эргэлзээгий нь тайлах хэрэгтэй. Тэгэхгүй бол энэ эргэлзээ яваад байвал сүүлд нь сонгуулийн дүн гарсан хойно, нөгөө сонгуулийн дүнд сэтгэл дундуур байгаа хэсэг хүмүүсийн дунд өө наадах чинь программд нь хажуунаас нь тэндээс тэгсэн юм гэнэ билээ гээд нэг оч шидчихэд, тэгээд л нэг хэсэг ажил бас  хэцүү болно шүү дээ, сонгуулийн дүнг хүлээн зөвшөөрөх гэх мэтчилэн. Ялангуяа энэ гишүүдийн асуугаад, эргэлзээд байгаа юмнуудыг нь хуулиараа их сайн хөндлөнгийн баталгаагий нь яаж гаргаж байх юм бэ? энэ юмнуудыг их сайн тусгаж өгөх талд санал, бодлоо одооноос сайн бэлдэж байгаарай гэж хэлэх байна. Хууль мэдээж ярьж л таарах байх л даа, бид нар.

Р.Раш: Ер нь тендерээ зарлаад, юмаа тохироод, овоо л юм хийгдчихсэн юм байна гэж мэдээллээс, танилцуулгаас ойлгож байна. Сонгуулийн хууль ч оройтож л байна.  Цаг хугацааны  цаад хүчин зүйл, түрүүнд Лувсанжав хэлэх шиг боллоо, 3-5 сарын дотор гэж. Тэгээд 5 сард машинаа суулгачихаад  6 сард сонгууль хийнэ гэдэг ч голионы сүүл гэж хэлэхээ больё, гонжийжоо тал руугаа байж магадгүй шүү дээ. Үүнийг  тэр нэгэнт л тендерээ зарлачихсан бол хурдавчлах, эртхэн шиг сууриулуулах,  хүн хүчээ газар дээр нь болоод гадаадад дадлагажуулах, манайх чинь программистууд, улс амьтан зэгсэн хүмүүс зөндөө бий л дээ.  Тэгээд тэнд нь хэнийг яаж бэлтгэх вэ гэдгээ хүртэл хуруугаар шодох биш, жинхэнэ тэр боловсон хүчин сургах, дадлагажуулах, энэ чинь зүгээр нэг  хөдөө аж ахуйн хэдэн зоотехникийн мэргэжилтнүүдийг хятадын юм уу? өөр нэгэн орны ферм үзүүлэх гэж байгаа асуудал биш шүү дээ. Аль нэгэн бусадтай харьцуулах бол энэ сургалтанд би ямар ч үндэслэл байхгүй гэж ингэж ойлгож байна, үүнийг анхаараач.
Хоёрдугаарт нь, энэ хуулийн төсөл орж ирсэн байгаа байх. Энэ хуулиа бид нар хэлэлцэх асуудлыг хийвэл яасан юм бэ?  Техник нь орж ирээгүй гээд ерөнхий харьцааг зохицуулна. Үүнтэй холбогдуулаад ашиглалтын дүрмийг хавсралтаар баталсан Улсын Их Хурлын тогтоол давхар гарвал яасан юм бэ?  Өөрөөр хэлбэл, миний ярих гээд байгаа юм, ерөөсөө л хөдөлшгүй тийм бат араанд оруулах тухай асуудал.  Дараагаар нь бие биенээ ухаан нь мухар хардаад байхгүй, сэжиглээд байхгүй ийм л монголын нийгмийн улс төрийн харьцааг тогтоох ийм шаардлагатай байна гэж ингэж ойлгож байна.

Ер нь Японы хурдан галт тэрэгний графикийг диспетчерүүд гараар зурдаг юм шүү дээ. Бүр тусдаа шилэн хоргон дотор галт тэрэгний графикийг зурдаг диспетчерүүд тэнд суудаг юм гэж, гараар ингэж хийж байдаг. Гарцаагүй гар юм бол бас байхыг үгүйсгэх арга байдаггүй юм билээ.  Хүний нүд, хүний ухаан гэдэг бол техникээс хамаагүй давуу эд. Түүнийг нь бүрэн илрүүлж, ашиглаж чадах юм бол. 

Х.Тэмүүжин: Түрүүн Энхболд дарга сануулаад хэлчихлээ л дээ. Миний ойлгож байгаагаар энэ машинууд чинь иргэд бол саналаа   гараараа цаасан дээр өгөөд, оруулахаар машин скайнердаж авна, тоолно, цаас бас дороо хадгалагдана. Маргаан үүсэхээр тооноос гадна скайнердсэн зургийг бас харах бололцоотой, бас цаасыг хэрвээ бүр маргаан үүсвэл уламжлалт байдлаар нягтлах бололцоотой учраас саяны хардаж яриад байгаа зүйлүүд, эсхүл энэ чинь өөрөө ийм биш үү гэж эргэлзээд байгаа зүйлүүд дээр хангалттай тайлбар хийх боломж машины хувьд байгаа шүү дээ. Тэр тайлбаруудаа л нэлээн сайн өгөхгүй бол гишүүдийн хувьд барьцгүй электрон юм явах гээд байгаа юм шиг тийм төсөөлөл байгаад байх шиг байна. Тэнд ойлголтын зөрүүг нэлээн арилгах хэрэгтэй юм байна гэж бодож байна.
Ж.Сүхбаатар: Гишүүд асуулт асууж, саналаа хэллээ. Энэ бол танилцуулга юм. Гэхдээ Байнгын хорооны зүгээс  ер нь энэ ганц бүртгэл, санал авах техник хэрэгслээр ингээд танилцуулга сонсохгүй ээ. Сонгууль хүртэл би бодохдоо хэд хэдэн удаа сонгуулийн бэлтгэл ажил, зохион байгуулалтын талаар мэдээлэл авч, чиглэл бол өгч ажиллах байх гэж бодож байгаа. Саяны энэ ярьж байгаа асуудлууд дээр нэг асуудал байгаа. Үнэхээр Байнгын хорооны гишүүд ойлгоорой. Ер нь тухайн улс төрчдийн  өөрсдийнх нь хүсэл зоригтой л холбоотой. Хуучнаараа байгаад, хуучнаа жаахан янзлаад явъя гэвэл нэг шийдэл.  Нөгөө нэг шийдэл нь технологийн дэвшлийг ашиглаад явъя гэвэл нэг өөр. Ер нь шинэчлэл гэдэг 100 хувийн баталгааг ерөөсөө ч өгдөггүй. Тодорхой хэмжээнд 100 хувийн баталгаа хэзээ бий болох вэ гэхээр эргэлзээ алга болох вэ гэхээр, түрүүн эргэлзээ гэж ярьж байна. Тухайн шинэ зүйлээ туршаад амжилтад хүрээд, тэгээд явчихвал тэр эргэлзээ алга болж, улам тэр шинэчлэлийг бүрэн бүтэн гүйцэд хийхийг эрмэлздэг. Энэ бол амаргүй байгаа. Одоо энэ удаагийн 2012 оны сонгуульд, орон нутгийн сонгуулиа хамт явуулна л гэнэ.  Саяны автомат машиныг нэвтрүүлнэ л гэнэ. Тэгээд маш олон шинэ шинэ юмнуудыг оруулж ирж байгаа. Монголын хүчин чадал энэ хэмжээгээр хүрэх үү? эсхүл хүчин чадал нь хүрэхгүй юм бол үлдэж байгаа хугацаанд яаж энэ хүчин чадлыг нэмэх вэ гэх мэтийн олон асуудал байгаа.
Раш гуайн тэр нэг асуудлыг би хүлээж авч байна.  Энэ хуулийн төслийн асуудлыг ирэх долоо хоногт оруулъя. Хэлэлцэх эсэхийг нь дэмжээд, ажлын хэсэг гаргаад, Сонгуулийн ерөнхий хороотой уяад, энэ асуудлыг түргэвчилье, энэ хуулийн төсөл дээр ажиллуулъя. Би бас үүнийг жаахан харзнаад байсан тал үнэхээр бий. 

Тэмүүжин гишүүний саяны гаргасан санал дээр бол Сонгуулийн ерөнхий хороотой хамтраад Төрийн  байгуулалтын байнгын хороо энэ чиглэлээр энэ хуулийн төсөлтэй нь уяад, гишүүдээ нэлээд мэдээлэлжүүлье.  Та хэд маань болж өгвөл хүн нэг бүрт нь тусгайлаад юмыг нь танилцуулаач, мэдээлэлгүйгээс болж янз бүрийн асуудал үүсдэг. Тэгээд энэ дотор ер нь олон асуудлууд байгааг хүлээн зөвшөөрч байгаа шүү. Үнэхээр олон хэт ярвигтай, төвөгтэй асуудлууд байгаа. Гэхдээ би Улсын Их Хурал  2011 оны төсөвт  24 тэрбум төгрөг тусгаад, автоматжуулъя гэдэг шийдэл гарчихсан гэж ойлгож байгаа. Одоо тэгэхээр тэр эргэлзээтэй асуудлуудын тайллыг хийгээд явъя. Маргаантай ямар нэгэн асуудлууд үүсэх юм бол тэнд бас гарцтай, шийдэлтэй байх талаас нь хэдүүлээ бас хамтарч  ингэж ажиллах нь зөв болов уу гэж бодож байна.
Байнгын хорооны гишүүддээ өнөөдрийн хэлэлцэх асуудал дууссаныг мэдэгдэж байна. 

Байнгын хорооны хурал өндөрлөж байна.

Хуралдаан 12 цаг 10 минутад өндөрлөв. 

Соронзон хальснаас буулгасан:

